
        
            
                
            
        

    
	 ХҮН НИЙГМИЙН ТУХАЙ ҮЛГЭРҮҮД

	 

	“Хүүхдийн төв номын сан” Улаанбаатар хотноо 2012 онд эрхлэн хэвлүүлсэн "Монгол ардын аман зохиолын дээж - Үлгэр" компакт дискээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


БАР ХАР, ЭР ХАР ХОЁР

	Эрт урьд цагт Халхын Бар хар гэдэг нэг сайн эр байжээ. Тэр сайн эр өөрөө ядуу учир хүнд гэм хор хүргэдэггүй, баяд ноёдын юмыг хулгай хийж, амь зуудаг байжээ. Тэр сайн эр өөр нэг хааны хотод очиж тэр хааны юмнаас хулгай хийе гэж бодоод явжээ. Тэр хотод орсон чинь идэх уух, эдлэх хэрэглэх юм элбэг дэлбэг байж гэнэ. Таних мэдэх хүнгүй хаанаа юу нь байдгийг нь мэдэхгүй тул өдөр шөнийн хоолтой л явж байжээ. Хүн амьтны ярианаас сонсвол тэр хотод Эр хар гэдэг алдартай сайн эр бий гэж сонсож, уулзахыг хүсэн явтал ажил төрөл нийлмээр нэг хүн дайралдаж, нэрээ асуулцан мэдэлцвэл олны ярьдаг онцын алдартай сайн эр Эр хар мөн байжээ. Түүнийг дагаж гэрт нь очвол нэг эмгэн байна гэнэ. Хоёулаа байдаг бололтой байна гэнэ. Бар хар хэлжээ: 

	— Ажил амьдрал нийлмээр аятайхан хүн байна. Харгүй танилцаж ний нуугүй ярилцъя гэсэнд Эр хар зөвшөөрч ах дүү, эх үр болон, цай хоол ууж идэж байтал орой болж Бар хар, Эр хар хоёр ярилцжээ.

	— За, Эр хар та, хулгайлж чадахгүй зүйл энэ газарт байдаг уу? Эзэн хааны чинь санд юу байдаг юм бэ? гэжээ. 

	— Би авч чадахгүй хоёр зүйл байна. Бусдыг цөмийг авна. Манай энэ хотод хааны нэг байшин алт, долоон цагаан заан байна. Үүнийг авах гээд нэг насыг барах нь гэв. 

	— Тэр авч болдоггүй ямар учиртай алт вэ гэсэнд, Эр хар 

	— Тэр алтыг долоон давхар манаа манадаг. Долоон заан нь есөн давхар манаатай байдаг юм. Авах аргагүй гэсэнд Бар хар, Эр хардаа 

	— Үүнийг авахад хамгийн амархан. Би энэ шөнө явъя. Та хамт явж миний авахыг үзнэ үү? Би алтыг эхлэн авна гэжээ.

	Эр хар зөвшөөрч хоёулаа хоёр сав авч эзэн хааны алтны зүг явж замын зуур Эр хар хоцорч, Бар хар цаашаа явж долоон давхар манааны гадна талын манааны дэргэд ирж, 

	— За миний сайн нөхөр, сайн байна уу? Би чамтай уулзаж нэг юм өгөх гээд өдөрт очих юм. Чи байхгүй тул өнөөдөр зориуд уулзъя гэж ирлээ. За тэр ч яах вэ. Энэ манааг манаж байх үед унтах уу? гэж асуусанд манаач гайхаж, 

	— Унтахгүй, өдөр шөнөгүй хаан эзний манааг манана гэдэг чинь орчлонгийн дээд заяа мөн гэж хэлэв. Бар хар, 

	— Аргагүй, эзэн тэнгэрээс илүү юм байх биш. Гэвч жаахан унтаж байхгүй бол болохгүй л дээ. За миний анд жаахан унтаж амар. Би оронд чинь хэсэг боловч зогсож байгаад чамайг босгож манаанд чинь оруулаад явъя гэсэнд манаачийн нойр ихэд хүрч байсан ба Бар хар үнэхээр сайн хүн шиг байсан тул зөвшөөрч Бар харыг манаанд зогсоож өөрөө унтлаа. 

	Бар хар 6 дугаар манаанд очиж, чи миний оронд очиж унтаж амар. Манай 7 дугаар манаач газраас чимээ авдаг учир унтаж байдаг юм гэв. 6 дугаар манаач зөвшөөрч, Бар хар 6 дугаар манаанд зогсож, цааш 5 дугаар манаанд очиж манай 6 дугаар манаа унтаж байдаг. Чиний нойр чинь хүрээд байвал миний оронд очиж хэсэг унтахгүй юу гэсэнд 5 дугаар манаач зөвшөөрч Бар хар 5 дугаар манаач болов. Энэ арга залиар 4, 3, 2, 1 дүгээр манаануудын оронд орж, нэгдүгээр манаанаас байшинд орж хоёр саваа алтаар дүүргэж аваад манаандаа ирж, үелэн унтсан манаануудаа цувуулан сэрээж хуучин байранд нь зогсоогоод гарч, замд унтаж байгаа Эр хараа босгож Эр харынд очжээ. 

	Нэг насандаа санаагүй аргыг чи олж авснаас хойш би маргааш авна гэж Эр бар баярлан ярилцаж хонож, маргааш нь Бар хар, Эр хар хоёулаа хоёр саваа авч явжээ. Бар хар замд хоцорч, Эр хар савтайгаа цааш яваад долоон давхар манаанд очиж Бар харын адил заль хэрэглэж долоон давхар манааг даваад санд орсон гэнэ. 

	Сангийн байшинд орж алтыг авах гэтэл эзэн хааныхан мэдээд алтаа тойруулан лав тавьсныг Эр хар мэдсэнгүй лавд оржээ. 

	Бар хар хэчнээн хүлээвч ирэхгүй үүр цайх шахам болж, аргаа бараад хойноос нь очиж урьдын очсон хүн унтуулсан тул унтсан манааны дэргэдүүр гарч байшинд орвол Эр хар лавд оржээ. Бар хар үүнийг мэдээд лаваар туулах гэж янз бүрээр үзэвч эс болж саваа алтаар дүүргэж аваад сайн анд Эр харын толгойг аваад алтан дотроо хийгээд манаануудыг сэрээсэнгүй Эр харынд иржээ. 

	Танай хүүгийн эр, эрдэм хоёр нь дутаад энэ их алтны эзэнд баригдаж зовж үхэх болно. Зовж үхсэнээс зовохгүй үхсэн нь дээр болов уу гэж бодоод толгойг нь авав. Таныг би асарна. 

	За, ээж ээ, энэ өдөр үхсэн хүний толгойгүй хүүр ачиж айл бүхэнд ирж хүн бүхэнд үзүүлэх байх. Та уйлж магадгүй. Тэгвэл сэжиг авна шүү. Ямар боловч хувинтай сүүгээ бариад гараарай. Хэрэв уйлах явдал гарвал хувинтай сүүгээ алдаж асгах хэрэгтэй. Тэр асгасандаа гашуудсан болж уйлж болно гэж хэлээд Бар хар гадуур явжээ. 

	Бар харын хэлсэн ёсоор айл бүрийн үүдэнд үхсэн хүний хүүр ачсан тэрэг зогсож хүн бүхэнд үзүүлж байна гэнэ. Нөгөө эмгэн гарах болж хувинтай сүүгээ барьсаар гарч үзвэл эрхгүй өөрийн үр учир тэсэхгүй уйлах болжээ. Бүдрэн унаж сүүгээ асгаж уйлтал эмгэнийг барин авч чи юунд уйлах болов гэсэнд эмгэн, босвол сууж чаддаггүй, суувал босож чаддаггүй эмгэн, би амьтан хүнээс гуйж олсон юмаа хүүр үзэж явж асгав. Ийм заяагүй амьтан байх гэж гээд улам ширүүн уйлж гэнэ. Эмгэнийг үнэнээ хэлэв гэж суллан тавьжээ. 

	Эзэн олдсонгүй өнгөрчээ. Тэр өдөр өнгөрч орой болж Бар хар эмгэнийд ирж,

	— За ээж ээ, хоолоо эртхэн идээд явж эзэн хааны долоон цагаан зааны нэгийг авъя. Бид хоёр тарган мах иднэ гэж гэнэ ээ. Есөн давхар манааны захын манааны дэргэд ирж урьдах нэг туршлагуудыг хэрэглэж, урьд сайн таньдаг анд хүн шиг эелдэг зөөлөн зантай уулзаж элдэв сайхан яриагаар далимдуулан мэхээ гаргаж эхний манааг унтуулж гэнэ. Нэгэнт манаач болоод авахаар манай хоол болов гэж баярлаж бүх манаануудыг дамжиж унтуулаад, дотуур 1 дүгээр манаанаас хамгийн том тарган зааныг заалган авч тэр манааг унтуулан долоон цагаан зааны хамгийн том майга цагаан зааныг авчээ. 

	Гэртээ ирж заанаа алж бага сагыг чанаж идээд унтжээ. Өглөө болж эмгэнд 

	— Ээж ээ, та үг алдав аа! Болохгүй шүү гэж хэлээд гадуур явсан гэнэ. Эмгэн сууж байсан чинь өөрийн үе насны нэгэн эмгэн орж ирж ядуу дутуугаа гайхаж ганц хүүтэй байсан тэр хүү минь хулгай хийж амьдарч байгаад эзний зарлигт үрэгдсэн юм гэх зэргээр уйлан хайлан ярьж, би хүүтэйгээ байсан бол ийм их ядрал юунд үзэх вэ гэх зэргээр ярихад нь жаргал зовлон ижил болох тул хамт уйлж мөн л хариу ярилцан байсаар орж ирсэн эмгэн хосгүй үнэнээ ярьж байгаа юм байна гэж бат итгээд зааны махнаас бага зэрэг өгчээ. Бас өөрийн үнэнийг итгэмжлэн хэлжээ. Нөгөө эмгэн асар удсангүй гарч явжээ. 

	Бар хар эртхэн шиг ирсэн чинь хаалганд эзэн хааны тамга дарсан байна гэнэ. Бар хар ээж болсон эмгэнд уурлаж, нэг сав алт үүрч зах зээлээр явж алт мөнгөний нэг дархантай уулзаж хаалганд дарсан тамгыг зурж авсан тул энэ зурагтай адилхан тамга нэгийг хийж өгнө үү? Би танд нэг сав алт өгье гэсэнд дархан баярлаж маш түргэн хугацаанд тамгыг хийжээ. Бар хар тамгатай болоод, тэр шөнө хотын бүх хаалгыг тамгалжээ. Эзэн хаан маргааш өглөө хамаг түшмэдийг цуглуулан зарлиг болжээ. Манай алт, цагаан зааныг авсан хүн олдож байна. Хулгайч ологч эмгэн тэр хулгайчийн хашааны хаалганд тамга дарсан. Жинхэнэ хулгайч тэр үед байхгүй байсан гэнэ билээ. Одоо ирсэн байх, тамга бүхий хаалгатай айлд ороод эр эм хэн боловч байсныг нь авчрах хэрэгтэй гэж зарлиг болов. Түшмэд тамга бүхий хаалгатай хашааг эрж гарсан чинь эзэн хааныхаас эхлээд хотын бүх хаалга цөм тамгатай байж гэнэ ээ. Бүх хотын хүмүүсийг барих хэрэгтэй болж хэн нь хэнээ барих нь мэдэгдэхгүй болов. Нөгөө хулгайч олдохыг больж, эзэн хаан шарсан мах андахгүй шар зурхайчаас яавал олдохыг асуужээ. 

	Шар зурхайч нь эзэн хаандаа, та тав хоногийн дотор бүх албатаа цөмийг найр хийлгэж, ялангуяа эр хүний мэдрэлийг алдтал архи уулгах хэрэгтэй. Тэгвэл заавал гарах болно гэжээ. 

	Эзэн хаан өдий төдий юм бэлтгэж албат иргэдээ цуглуулан дайллага хийх болж Бар хар дайллагад очихдоо шөнийн толь, хурц хайч хоёроо аваад очжээ. Найр дээр уух идэх юм хязгааргүй элбэг байна гэнэ. Бар хар ууж гарч гэнэ. Нэг мэдсэн чинь харанхуй шөнө бололтой гэнэ. Бас олон хүний дунд унтсан бололтой байна гэнэ. Сэмээрхэн өндийж толио аваад харсан чинь хааны ордонд нь өдий төдий согтуу хүмүүс байгаа бололтой, цааш нь өөрийгөө харвал баруун нүдний хөмсөг байхгүй болсныг үзээд, эзэн хааны ордон доторх бүх хүмүүсийн баруун нүдний хөмсгийг хайчилжээ. Тэгээд газраа солилгүй дахин унтжээ. Өглөө болж гаднаас чимээ сонстох нь шөнийн хүний баруун хөмсгийг хайчлаад хааны ордонд оруулсан. Баруун хөмсөггүй хүн байвал барих хэрэгтэй гэж ярилцаж байна гэнэ. Сэтгэл амар хэвтэж байсан чинь хэд хэдэн түшмэд орж ирж хаанд айлтгажээ. Эзэнд буруу санагчийг энэ шөнө олж бариад хөмсгийг хайчилж тэмдэг тавиад танай ордонд унтуулсан юм сан гэж хэлсэнд хаан түүнийгээ барих хэрэгтэй гэжээ. 

	Барих гэсэн чинь цөмөөрөө адилхан хөмсөггүй байснаар барахгүй хаан, хатан хоёр ч хөмсөггүй байна гэнэ. Хааны зарлиг хөмсөггүй хүнийг барих ёстой гэсэн тэр ёсоор бол хаан, хатан хоёрыг хүртэл барих болно.

	Одоо хэнийг барих вэ? Бас л олдсонгүй таржээ. Алт, заан хулгайлсан эзнийг олохгүй болов. Одоо хэрхэн олох вэ гэж шар зурхайч нь мэргэлээд за, хаан та гүнжээ тусгай ордонд суулга. Албат иргэддээ зарла. Миний охинтой учрах хүн байвал болно. Надаас саналаа авах хэрэгтэй гэж зарлах хэрэгтэй. Тэгвэл тэр хулгайч зоригтой эр учраас хамгийн түрүү ирнэ. Түүнийг гүнж хоргоон хонох хэрэгтэй. Ямар боловч тэр хүнийг барьж авбал танай алт, зааныг авсан хүн мөн байх ёстой гэжээ. 

	Хаан ганцхан бүсгүй үртэй ажээ. Шарсан мах анддаггүй шар зурхайчийн мэргэлснээр гүнжээ өөрөөсөө холхон тусгай ордонд түр суулгаж албат иргэдэд зарлиг гаргажээ. Миний ганц охин одоо хүний хүсэлтэй болов. Миний саналтайгаар хэн ч хамаагүй миний охинтой уулзаж болно гэж зарлажээ. Зарлигийг хүн бүхэн үзлээ. Гэвч хааны саналыг авч гүнжтэй учрах хүн байдаггүй, цөм хаанаас эмээх ажээ. Бар хар түүнийг сонсоод тэр гүнжтэй учиръя гэж бодоод явж гэнэ. Замын зуур явж байгаад намайг хорлох санаа зааж өгдөг шар зурхайчийг эд бад болгож авна гэж санаж, шар зурхайчийн хоол зөөдөг газраар явж гэнэ. Ажиглаад байсан чинь шар зурхайчийн хаалган дээр нэг хүн очоод “зурхайч гуай, зурхайч гуай, зурхайч гуай” гэж гурав дахин дуудахаар зурхайч гуайн нэг гар гарч хоолоо аваад орж байна гэнэ ээ. Түүнийг үзээд оройн хоолноос өмнөхөн зурхайчийн хаалган дээр ирж, “зурхайч гуай, зурхайч гуай, зурхайч гуай” гэж гурав дахин дуудсанд зурхайчийн баруун гар гарч ирж гэнэ. Гарч ирсэн гараас барьж аваад татаад байв. Зурхайч гараа авах гэж хоёр тийш нь татсаар байтал зурхайч гуайн баруун гар хааны хамтаар ханзран гарч ирэв. 

	Бар хар сэтгэл амарч тэр чигээрээ гүйж эзэн хааны ордны үүдэнд үзэгдэхгүй зогсож, 

	— Хаантны зарлигийг залуу би үзэж баярлав. Санал авъя аа. Үр хүүхэдтэй болж, үүрд амьдрах болно биз. Одоогоор санал авъя аа. Маргааш өглөө биеэрээ аав ээж хоёрт бараалхъя гэж хэлжээ. Хаан хатан хариу дуугарсангүй. Бар хар явж гүнжийн хаалганы манаач дээр шөнө очиж, хаан маргааш өглөө болтол манаачийн хэрэггүй гэж айлтгаж байна. Харин өглөө эрт ирэх юм гэнэ билээ гэсэнд манаач баярлан явж, Бар хар гүнжийнд оржээ. Мэнд амраа мэдэлцэн, цааш танилцан ярилцаад маргааш өглөө болтол явахгүй гэж гүнжид хэлж сайн танилцаж учраа ярьж байжээ. Гүнж зөвшөөрч тавтай сайхан ярилцаж, шөнө орой болж, санасан хэрэг бүтсэн тул Бар хар санаа урваж гүнжид хэлжээ. Ямар боловч гаръя гэсэнд гүнж дургүйцэж, гарч болохгүй, манаач оруулахгүй. Хэрэв чи гарвал, би баруун гараас чинь барьж байя, чи үүдэн дээр гараад ирэх биз гэжээ. Тэгэхээр болоод, зурхайчийн баруун гар гадаа байгаа тул “өмдөө тайлъя зүүн гараас барьж байгаарай” гээд гараа солиулан бариулсан нэрийдлээр зурхайчийн гарыг бариулаад явжээ. 

	Гүнж “хэчнээн их уддаг хүн бэ?” гэж гараа алдахгүй атгаад байсан чинь маш сайхан маягийн баруун гар далын хамтаар ханзраад иржээ. Ямар боловч гартай болсноос хойш санаа зовохгүй гэж бардан хонож маргааш өглөө болж хаан аав, хатан ээж нар ирж шөнийн ирсэн хүнийг хонуулж чадав уу? гэсэнд чадсангүй. Баруун гарыг ханзлан авсан, одоо баруун гар нь ханзарсан хүн байвал тэр болно гэж гүнж хэлжээ. 

	Хаан ч баярлаж үнэн хэрэг. Би зарлигийн хууль гаргая гэж зарлиг болгож өдий төдий түшмэдийг баруун гаргүй хүн олж ир гэж явуулсан чинь ер олдсонгүй гэнэ ээ. Хэрхэн олохыг шар зурхайчаас асууя гэж эзэн хаан явж шар зурхайчийнд очсон чинь харин шар зурхайчийн баруун гар байхгүй болсон байна гэнэ. Эзэн хааны зарлиг нэгэнт гарч олон түмэнд зарлагдсан тул олон үггүй түргэн ал гэсэн байжээ. Зарлиг ёсоор шар зурхайчийг цаазаар авчээ. Одоо Бар харыг мэдэж байх хүнгүй болов. 

	Хаан болон хамаг албат түшмэл хэнийг гэж мэдэх вэ. Бар хар санасан юмаа авч амиа тэжээж, Эр харын ээжийг тэжээсээр байжээ. 

	Гэтэл нэг улсын хаан тэр хаанд бичиг ирүүлжээ. Танай улсад тийм гэдэг газар арван давхар байшин барьж тэр байшингийн дотор морин толгойт молор эрдэнийг хийнэ. Танайх сайн хулгайчтай улс гэнэ. Миний тэр эрдэнийг хулгай хийж чадах уу? Би 20 давхар манааг эргэн тойрон тавина. Нэг сарын дотор багтаан авч чадвал чи миний толгойг аваад албат иргэдийг ав. Эс чадвал би чиний толгойг аваад албат иргэдийг чинь эзэлнэ гэжээ. Өнөө хаан албат иргэдээ цуглуулан хэн энэ эрдэнийг хулгай хийж өгөх вэ. Тэр хүнийг би албат иргэдээр хангана гэж учрыг хэлэвч, би хулгай хийе гэх хүн байдаггүй учир хаан хоолоо ч идэж чадахгүй болжээ. 

	Бар хар энэ учрыг сайн мэдсэн тул өнөө улсын хааны байшин барих газар очжээ. Байшин ч барьж байна гэнэ. Бар хар ч долоон уулын цаанаас нүх ухаж гэнэ. Байшин барьж дуусаж, Бар хар ч нүх ухаж дуусжээ. Байшингийн шалаас хоёрыг авч доороос нь гарч ирэхээр бэлтгээд нүхнээсээ гараад хээрээс адууны ясан толгой олж аваад нүхнийхээ аман дээр тавьж тэмдэг болгоод явжээ. Хулгай хийх сарын хугацаа дуусаж байгаа гэнэ ээ. Хаан ухаан мэдрэлээр муудаж энэ эрдэнийг хулгай хийж авчирсан хүнд би хаан ширээгээ өгье. Амьд явахыг бодож байна гэж зарлиг гаргаад байжээ. Одоо нэг хоног үлдэж улс даяар хөл болж байна гэнэ. Бар хар хотод ирээд хаанд очиж айлтгажээ, 

	— Харан байж хаан таныгаа харийн улсын хаанд цаазлуулах хүсэлгүй байна. Хамт цаазлуулахаас өөр аргагүй болов. Та надад тавин алд хадаг, хүрз нэг, хурдан морь нэгийг өгнө үү. Би оролдъё. Харин та хаан ширээнээсээ өөрчлөгдөж хамаг албатаа над өгөх болно шүү гэжээ. Өнөө хаан зөвшөөрч тавин алд хадаг, морь нэг, хүрзний хамтаар өгч 

	— Сайн анд чи саадгүй явж авчир. Би суудлаа засаж чамд өгье гээд явуулжээ. 

	Бар хар хурдан морины хүчээр очиж хурц хүрзээ газар хатгаж түүнээс морио уяад тавин алд хадгаар адууны ясан толгойг ороож аваад нүхээрээ орж явсаар байшингийн доороос нь орсон чинь өнөөх эрдэнийг нь долоон гэлэн гар дээгүүрээ дамжуулж байна гэнэ. Сэмхэн гишгэж гэтэж очсон чинь долоон гэлэн гар дээгүүрээ дамжуулж байгаагаас өөр юмгүй цөм нүдээ аньсан байна гэнэ. Бар хар долоон гэлэнгийн дэргэд очиж найм болон дамжуулж байгаад өөр хүн гэж мэдэх сэжиггүй болохоор нь хадгаар боосон морины ясан толгойгоо гэлэнгийн гар дээгүүр явуулаад молор эрдэнийг аваад гэдрэг буцаж шалаа авч нүхээрээ орж явсаар тэндээс гарч морио унаад хүрзээ бариад ирж хаандаа олж ирсэн эрдэнээ өгч гэнэ ээ. 

	Өнөө хаанаас нөгөө улсын хаанд эрдэнээ, эрдэнэт биеэ өгөх гэсэн хаан чи ир. Албат иргэд бүх зүйлээ авчирч өг гэж бичиг явуулжээ. Нөгөө улсын хаан эрдэнэ минь бий. Худал хэлэв гээд очихгүй тусгай хүн явуулан үзүүлсэн чинь “манай гэлэнгүүд адууны ясан толгойтой байна. Тэр улсын хаан эрдэнэтэй байна” гэж хэлж ирэв.

	Нөгөө улсын хаан эрдэнэ авсан хаанд цаазлуулж, нөгөө хаан халхын сайн эр Бар хард хамаг албатаа өгч хаан ширээнд залж гэнэ. Бар хар хаан ширээнд суугаад өнчин ядуусыг тэтгэж, үгээгүй гуйланчийг арилгаж амар сайхан жаргаж гэнэ.

	 


БАЯНЖАРГАЛ

	Хэзээний гурван зуун зээрд адуутай эмгэн өвгөн хоёр байжээ. Ганц хүүтэй юм санж, нас өтлөөд яс өгрөөд хоёр хөгшин үхэх цаг болжээ. Ганц санах хүүдээ ардаа захиа захив. 

	— Бид хоёрыг үхэх цагт гурван зуун зээрд адуу чамд хэрэг болохгүй. Гурван ухаантай хүнд өгч гурван сайхан үг заалгаж ав гэжээ. Үхсэн хойно Баянжаргал хүү, гурван зуун зээрд адуугаа тууж их талыг өгсөж явав. Ай гэх чөлөөгүй, арван гурван хоногийн газар явчихжээ. Арван мянган хонийг хариулсан нэг цагаан сахалтай өвгөн дайралдав. Баянжаргал хүү, амар мэндийг мэдэж тамхилав. 

	— Чи нүүртээ галтай нүдэндээ цогтой, хэний хүү хэн гэгч билээ. Хэрэг зориг хэнд, хэт хол санаа хаа вэ? гэж өвгөн сурав.

	Төдий залуу өгүүлрүүн: 

	— Аа би, ард наран шингэх зүгт байна. Өмнө наран ургах зүгийг тэмцэж явна. Хэрэг зориг минь болбол гурван зуун зээрд мориор гурван сайхан үг асууж худалдаж авах гэж явж байна. Та өвгөн аав минь, над нэг сайн үг зааж хайрла. Нэг зуун зээрд адуу өгье гэжээ. 

	— Аа хүү минь, нас хөгшин, ухаан муу надад тийм сайн үг байхгүй гэжээ. Мөн залуу хэлэв. 

	— Та гурван үг биш боловч нэг үг хайрлагтун гэжээ. Өвгөн хэлэв,

	— За хүү минь яах вэ нас бага, цус шингэн, нялх залуу хүн байна. Ганц үг хэлье. “Гэм хийгээгүй хүн гэнэт нүх рүү унавч гэмтэхгүй” гэж хэлээд, түүнийг мэдэж ав гэжээ. 

	Нэгэн зуун адуугаа орхиод хоёр зуун адуугаа тууж яваад мөн гурав хоногийн газар явжээ. Бас нэгэн голын хөвөөнд нэг их мянган бор халзан адуу туусан нэг зуун настай өвгөн явж байв. Мөн уулзаж амар мэндийг мэдэлцээд өвгөн асуув: 

	— Хөвүүн чи, нүүртээ галтай нүдэндээ цогтой хэний хөвүүн, хэн гэгч бил ээ? гэжээ. 

	— Би болбол ард наран шингэх зүгт байдаг Баянжаргал хөвүүн гэгч. Өмнө наран ургах зүгт хүртэл гурван сайн үг хайж явна. Өвгөн та хоёр сайн үг хэлж хайрла. Хоёр зуун зээрд морио өгье гэж гуйжээ. Тэр өвгөн сонсон уурлав. 

	— Зуун адуунаас өгдөг нэг сайн үг гэж хаа байдаг юм бэ? Би тийм үг мэдэхгүй гэжээ. 

	— Нэгэн зуун адууг аваад нэг сайн үгийг над хайрлагтун гэж дахин гуйв. Мөн өвгөн өгүүлэв,

	— Нас бага, цус шингэн нялх залуу хүүхэд байна. Би нэг үгийг хэлж өгье гээд “хаан хүнд хатан суух хүүхэн бол цээжнээс нь өөд хар мэнгэ тэмдэгтэй, харц хүнд суух хүүхэн бүсэлхийнээс нь уруу тэмдэгтэй” энэ үгийг үхтлээ марталгүй санаж яв гэжээ. Түүнд нэгэн зуун адуугаа өгөв. 

	Нэгэн зуун адуугаа тууж цаашаа явж, гурван хоногийн газар явав. Бас нэгэн уулын бэлд булаг сайхан усны хөвөөнд нэгэн мянган үнээ хариулсан нэгэн их зуун настай өвгөн дайралдав. Мөн залуу амар мэндийг мэдэж өвгөний асуултыг урьдын ёсоор хариулжээ. 

	— Тэгээд та надад нэгэн сайхан үг өгөгтүн. Нэгэн зуун адуугаа өгье гэжээ. Тэр өвгөн уурлан зандран, тийм үнэтэй үг над байхгүй гэжээ. Мөн залуу, өвгөнөөс гурван удаа гуйн эрэв. Хөгшин хэлэв: 

	— За нас бага, цус шингэн, миний үр садантай адилхан хөвүүн байна. Би чамд гурван үг хэлье. Тэр гурван үгийг үхтлээ биедээ хадгалж санаж яв гээд “Болсон бор шөлнөөс битгий өнгөр. Болзоогүй хүний үгэнд бүү ор. Уур чинь хүрвэл баруун гартаа барьсан шийдэм мэсээ зүүн гартаа сольж барь, тэгвэл эр хүний уур тавигдана.” Тэр гурван үгийг үхтлээ биедээ хянан хадгалж анхаар гэжээ. 

	Нэгэн зуун адуугаа өгч орхиод гэдрэг буцав. Нэгэн их энгүй говь руу орж явав. Унасан морь эцэж ул туруугаар муудав. Нэгэн мөрний хөвөөнд унасан морио орхив. Цаашаа явган яваад арван таван жилийн газар туулав. Хүн амьтан эс үзэгдэв. Нэгэн их өндөр хар уул үзэгджээ. Тэр уулын орой дээр гарч арван зүг рүү тольдон харав. Баруун өмнө зүгт нэг их алтан цагаан уул гялбаж үзэгдэхийг хараад тэр уулыг тэмцэн гүйгээд явав. Нэгэн их гүрний зах байжээ. Орж ирэв. Энэ нутаг болбол хүний дуу хүнгэнэсэн, хүлгийн туурай нижигнэсэн, мөсөн далай нь мэлтэлзсэн, гайхамшиг цэцэрлэг нь ногоорсон асар цагаан майхан дүнхийсэн, алтан нар туяа нь гялбасан, ачилдан ургасан арван гурван Алтай нуруу, хошоолон ургасан хорин гурван алтай нуруу, нуур усан тахилтай, нугас шувуун цэнгэлтэй, цэн шувуун цэнгэлтэй, цэцэг навчин чимэгтэй уултай газрын чулуу алтаар бүрдсэн, устай газрын эхэн рашаан булгаар үүдсэн, булгийн усан ундтай, бургас модон чимэгтэй, худаг усан ундтай, хус модон чимэгтэй, элээ шувуу эргэн янцгаагаад байв гэнэ. Элдэв шувуу жиргэн донгодоод байв гэнэ. Харцага шувуу хагшин эргээд байв гэнэ. Хамаг шувуу жиргэн донгодоод байв гэнэ. Шингэн дуутай хөхөө, шилээ дагаж жингэр жингэр донгодов. Өтгөн дуутай өвөөлж, өглөөний гэгээгээр эгшиглэн донгодов. Ард нь өвөлжсөн хүн артай тарган гардаг алтай нутаг, өмнө нь өвөлжсөн хүн өнтэй тарган гардаг алтай нутаг, үзүүр газраар гараад ирэхэд нь үнэг чоно нь хөөцөлдөн наадаад байдаг, хадтайхан газраар хүрээд ирэхэд нь халиу буга хөөцөлдөн наадаад байдаг, хэрчтэйхэн газраар гараад ирэхэд хэрэм, үен гүйлдэн наадаад байдаг, хүсэлт баян алтайн нутаг, асархан дүнхийгээд харагдаад ирэв. 

	Хүрээд ирсэн чинь хөвхөр мөнгөн дээвэртэй, тартал магнаг туургатай, сухай зандан уньтай, суман зандан тээрэмтэй, дөчин хоёр угалзтай, дөрвөн мянган шаглаастай, дөрвөлжин хөх үүдтэй, далан таван баганатай далай цагаан өргөө үзэгдэв. Баянжаргал хөвүүн баруунтаа хажууд ирэв. Элч түшмэл гарч гэрт оруулахгүйгээр хөөн зайлуулахыг завдав. 

	— Ард наран шингэх зүгээс өмнө наран гарах зүг хүртэл хоол хайж явсан гуйранч муу хөвүүн билээ, хоол хайрла гэжээ. 

	— Аа, чи миний зарц боол болж, ходоод гэдсээ тэжээж бай гэж хаан хэлэв. 

	Өлссөн хөвүүн үнэн болов уу, худал болов уу гэж баярлан түргэн за гэв. 

	Маргааш өглөө босоод тэр баян хааны зуун тугалыг хариулаад явав. Өдөрт хадан дээр гарч нарт ертөнцийг эргүүлэн харж ямар хүн ийм баян хаан болно. Би ямар хүн болоод ийм хоосон ядуугаар байна гэж гөлөрч гомдож суужээ. Үдэш орой тугалаа хариулаад ирэв. Тэр шөнө унтав. Өглөө босоод ирсэн чинь тэр хааны алт гялбасан нутагт ган болоод устай газрын ус ширгээд, уултай газрын уул нь хувхайраад тэр орны амьтан ус байхгүй, уйлж унжиж, амь сүйдэх хэрэг болжээ. Тэр баян хаан, дөрвөн мужийн дөрвөн их албатаа дуудаж, чуулган чуулж хэлэлцээд муж мужийн албатаар худаг ухаж ус булгийг гаргах гээд ядав. Тэр гүрний хаан хатан, хэсэг түшмэд ямар аргаар амь авна гэж олон хүн амьтан дундаас хашхиран дуудаж сурав. Мэдэх арга нэг ч үгүй гэж хариу хашхирав. Энэ олон хүний дотроос мөн урьд адил ус гаргаж чадах тийм хүн байвал нэрээ хэлээд гарч ир, би түүнд хаан төрийг бариулна гэжээ. 

	Өнөө муу Баянжаргал хэлэв,

	— Би энэ орны амьтныг устай ундтай болгоё гэв. 

	Тэр олон амьтан түүнийг сонсоод та устай болгох юм бол бид таны албат болъё гэжээ. Өнөө муу Баянжаргал хүү, зуун цоохор тугалаа хариулаад явав. Нэг их талд явтал нэгэн их гүн хар нүх байжээ. Тэр гүн хар нүхний аман дээр хүрч иржээ. Тэгээд гайхан харж зогстол, үүний урьд миний зуун адуугаар худалдан авсан үг ямар үг бил ээ? гэж бодоод “гэм хийгээгүй хүн, гэнэт нүхэнд унасан ч гэмтдэггүй гэсэн” гэж бодоод тэр нүх рүү харайн оржээ. 

	Алс холын нэгэн хааны оронд тэр дороо шуугиад хүрч гэнэ. Тэр хааны ноёд түшмэд яриа углаан болж байтал нь очжээ. Нэгэн хаан язгуурт хүн, харц язгуурт хүн хоёр хатан булаалдаж заргалдсан юм санжээ. Тэр хааны заргыг олон жилийн онд тасалж болоогүй байсан байжээ. Манай энэ хаан, харц хоёрын заргалдсан хэргийг тасалж хайрла гэж олон даяар Баянжаргалд гуйж хэлжээ. Баянжаргал хүү хэлэв: 

	— Миний өөрийн оронд ус байхгүй ган гачиг болсон, түүнийг арилгаж өгвөл би заргыг шүүж өгнө гэжээ. 

	— Танай тэр орноос хүн ирүүлэх гэж усыг чинь хулгайлж авсан билээ. Одоо бид урьдаас илүү устай сайн болгоё гэжээ. 

	Төдий чуулган дээр хаан, харц хоёрыг авчраад суулгаж, тэр хоёр хүний булаалдсан эхнэр болох хүнийг суулгав. Урьд зуун морь өгч авсан нэг үг нь санагдав. Баянжаргал түүнийг бодож суув. “Хүүхэн хүн хаанд хатан болох бол бүслэхээс дээш хар тэмдэг байх” гэж хэлээд, нүцгэлүүлж, үзвэл зүрхнийхээ эхэнд утсан шөрмөсний тор янзтай бэх хар мэнгэтэй байв. Хаан хамаг албаттайгаа зөвшөөрч хатан болгон суулгав. 

	Мөн Баянжаргал хүүд үнэ сайт эрдэнээр бэлэг өгөөд өөрийн оронд нь буцаан ирүүлэв. Тэр оронд хуучин янзаар ус чийгээр ундарч, хуурай модноос навч ургаж, хувхай цайсан газраас булаг дэлбэрч, зуд турхан арилж, жимс цэцэг дэлгэрч таван хошуу мал таргалж, тэр орны амьтан жаргалыг эдэлсэн байв. Тэр хаан, охиноо шагнал болгож өгөөд 

	— Миний хаан төрийг чи барь. Миний хас төрийг чи эзэл гэж хэлэв гэнэ. 

	Баянжаргал, хаан суугаад арван гурван жилийн анд мордов. Арван гурван жил болоод нутагтаа ирж явтал нэг их хүйтэн хар санаатай түшмэл нь 

	— Цөм сайн байна. Сайн дотор гэм зэмтэй нэг юм байна гэж угтаж уулзав. 

	Хаан ар нутаг, албат иргэнээ сурчээ, 

	— Юу болсон бэ? Надад хэл! гэжээ.

	— Таны арван гурван жилийн анд мордоход авсан амраг хатантай чинь нэгэн түшмэл хүн ханилжээ. Айраг нэрээд архи гаргаад, архиа нэрж арз болгоод, арзаа нэрж хорз болгоод хорзыг нэрж хор болгоод, есөн амтат идээний амтаар амтлаад таныг алах гэж хатан чинь тавиад байна. Та одоо шөнө гэтэж очоод дэн барьж орвол таны эхнэртэй өвөрлөлдөн хамт хэвтэж байж болох юм гэснийг хаан зөвшөөрөн хүлээж нэг муу хамуутай бор даага олж унаад, ханцуйгүй хар эсгий хэвнэг өмсөж, муу гуйланч хүн болж аваад нутагт албат иргэдээсээ хоол гуйн хэсэн явж хааны гэр ордны захаар өнжиж явав. Мөн шөнө хэт хулгайлж хатны гэрт орж баруун гартаа гурван жил давтан хийсэн гунан үхрийн цусанд хатаан хийсэн хүйтэн илдийг барьж аваад гэрэл дэнлүү аван оров. Хатны өвөрт ханцуйт гарын чинээтэй хар залуур гэзэгтэй идэр улаан залуу байхыг үзэж өвөрлөсөн хүрэн улаан залуугийн баруун суга руу хүйтэн хар илдийг дүрж алахыг завдтал санаанд нь нэгэн зүйл оржээ. Гурван зуун адуугаар авсан гурван сайн үгийн нэг нь ямар үг бил ээ? гэж бодов.

	“Болсон хоолноос битгий өнгөр. Болзоогүй хүний үгэнд битгий ор” гэж эс хэл лүү, газрын хол усны уртад явсан хүнд үнэн хэлсэн бол уу? худал хэлсэн бол уу? “Уур чинь хүрвэл баруун гартаа барьсан юмаа зүүн гартаа барь” гэсэн бил үү? гэж илдээ зүүн гартаа шилжүүлж бариад “бос бос” гэж дуудав. Хатан цочин сэрж: 

	— Хөвүүн бос, хөвүүн бос. Арван гурван жилийн анд явсан аав хаан хүрээд ирэв гэжээ. 

	Хатны өврөөс ургамал наран мэт зүслэгтэй, улаан бумба мэт уруултай, хас эрдэнэ мэт шүдтэй, дун бүрээ болсон хамартай, дуран авай болсон нүдтэй, мянган хүний сүрийг дардаг мяндсан улаан зүстэй тийм нэгэн хөвүүн хонгор шар өрвөлгөө сэвэлзүүлээд хос хар нүдээ бүвэлзүүлээд хоёр өвдгөө сөхрөөд аавынхаа амрыг айлтгав гэнэ.

	 


БОРОЛДОЙ ӨВГӨНИЙ ДОЛООН ЗӨВ

	Эрт урьдын цагт долоон зуун бор алаг хоньтой, сайн муу хоёр морьтой Боролдой өвгөн гэж байж гэнэ. Боролдой өвгөн бор алаг хонио хариулахдаа: «Бор хурга гараасай, богд тэнгэрээ тахья! Хун хурга гараасай, хурмаст тэнгэрээ тахья» гээд явж байтал, нэгэн хув хурга гарч гэнэ. Боролдой өвгөн баярлаж, бор уутандаа хийвэл бузар болж магадгүй, хар уутандаа хийвэл хир болж магадгүй гээд, өл шимтэй газар, өндөр хадны нөмөрт тавиад гэрээсээ хиргүй цэвэр уут авчрахаар явсан хойгуур нь хэрээ хэрээнээс хэрэг өөр, амьтан амьтнаас адаар, төмөр хошуутай хэрээ ирээд, хурганы нүдийг нь ухчихжээ. 

	Тэгэхээр нь Боролдой өвгөн уурлахын ихээр уурлаж, уцаарлахын ихээр уцаарлаж, хэрээний төмөр хошууг сугалан эвэр хошуу хийгээд тавьсанд хэрээ бас уурлан, улай идэж чадахгүй болж гээд хошуугаа нэхэн хурмастад очиж зарга мэдүүлжээ. 

	Хоол хоол булаадаг, хов жив зөөдөг хэрээний минь хоншоор хошууг авлаа гэж хурмаст уурлан, олон хөх чоно явуулж, өвгөний сайн бор морийг нь идүүлье гэв. Боролдой өвгөн, үүнийг барагцаалан мэдэж, муу бор морио уяандаа дэнхийтэл нь сойж уяад, сайн бор морио бор эсгийгээр нэмнэж нэмнэж хөтлөөд явжээ. Чоно ирээд нэмнэснийг нь үзвэл муу нь байлгүй дээ. Сойсныг нь үзвэл сайн нь байлгүй дээ гээд муу бор морийг нь идчихжээ. Боролдой өвгөн олон чоныг барин авч ахар сүүлнээс нь атган авч, сарьсан хамрыг нь хүртэл арьсыг нь хуулаад явуулжээ. 

	Өл залгаагүй мөртөө арьсаа хуулууллаа гэж чоно уурлан, хурмастад очиж заалджээ. Өл хоол залгадаг, өмнө хойно гүйдэг олон хөх чоныг минь ингэлээ гэж хурмаст уурлан, Боролдой өвгөнийг алаад ир гэж Бушуу түргэнээ явуулжээ. Боролдой өвгөн үүнийг мэдээд, бор дахаа босоо хүн шиг болгон тавьж, өөрөө нуугдан хэвттэл, Бушуу түргэн ирээд, борлог хониныхоо захад босоо зогссоныг нь үзвэл Боролдой өвгөн мөн байлгүй гээд, босгосон дахыг нь бутартал цохиход, Боролдой өвгөн сэмхэн очиж, лууны толгой сийлсэн, лут бүдүүн таяг, арслангийн толгой сийлсэн аюултай бүдүүн таягаараа ээлжлэн солин балбахад Бушуу түргэний дал мөр нь далбирч, ташаан толгой нь хэмхэрч, өндөс өндөс бөмбөгнөж, өрөөл доголон дохилзож хариад хурмастадаа мэдүүлжээ. 

	Хан хурмастын хар уур нь хүрч хамгийг дийлэгч долоон чөтгөрөө Боролдой өвгөнийг устгаад ир гээд явуулжээ. Боролдой өвгөн бор мориныхоо бузар махыг нь чанаж гаргаад, улаан торгон цог дээр тостой угаадас даргилуулж, алтан харгана шүүрээ барьж аажимхан хутгаж байтал, хамгийг дийлэгч долоон чөтгөр, харин баахан сүрдэж, бор гэрийн нь гадаа бөвөр бөвөр гэлдэн, хар гэрийн нь гадаа хавир хавир гэлдэн, чи түрүүл, чи түрүүл, би сүүлдэнэ гэцгээж арга ядахдаа бор эсгийг нь цоолоод хартал Боролдой өвгөн буцалгаж байсан угаадсаа цацмагц, хамгийг дийлэгч долоогийн харах нүд нь харанхуйлж, үзэх нүд нь үүлтэж, дээр доор алхсаар, дэмий балай тэнэсээр хан хурмастадаа очжээ. 

	Хан хурмастын хар уур нь хүрч, хамаг бие нь чичирч усаар нулимж, цусаар огшиж, хурмаст хаан шилжиж хорвоо ертөнцөд бууж, богд хаан шилжиж, босго үүдээ алхаж, Боролдой өвгөнтэй ёс хэлэлцэхээр иржээ. 

	— Чи миний төмөр хошуутай хэрээний минь хоншоорыг юунд эвэр болгов гэжээ. 

	Боролдой өвгөн:

	— Би нэг насаараа, бор хурга гарвал богд тэнгэрээ тахья. Хун хурга гарвал хурмаст тэнгэрээ тахья гэж байтал, нэг хун хурга гарав. Гэтэл та ховч хар хэрээгээ явуулаад хурганы минь нүдийг ухуулахлаар, тэнгэр намайг үзэхгүй юм, тэнгэр намайг өршөөхгүй юм гээд төмөр хошууг нь аваад, эвэр хошуу хийсэн минь өвгөн миний өршөөсөн хэрэг гэж бодож байна гэжээ. 

	Хурмаст: 

	— Тэгээд чи, юунд чонын минь арьсыг хуулав? гэв.

	— Сансар тэнгэрийн элч гэж байгаад, сайн бор морийг нь идээд ир гэж байтал, сайн муу хоёр морийг ялгахгүй, муу бор морийг минь идэхлээр нь сансар тэнгэрийн зарлигийг саармагжуулж явдаг дамшиг гээд арьсыг нь өвчсөн үнэн гэж өвгөн хариулав. 

	Хурмаст:

	— Чи юунд миний Бушуу түргэнийг өрөөл доголон болгов? 

	Боролдой өвгөн:

	— Богд эзэн таны зарлиг, Бушуу түргэнээ яваад Боролдой өвгөнийг устгаад ир гэснээс биш, бор дахан мануухайг нь унагачхаад ир гээгүй биз. 

	Хурмаст:

	— Чи юунд миний хамгийг дийлэгч долоогийн минь нүдийг сохлов? гэв. 

	Боролдой өвгөн:

	— Хан хурмаст таны зарлиг, хамгийг дийлэгч долоогоо яваад, харц Боролдойг барьж ав гэсэн болохоос биш хар эсгийг нь цоолоод, ханын нүдээр шагайгаад ир гэсэн биш билээ. 

	Хурмаст:

	— Чиний хийсэн ажил долоон зөв гээд ам нээх аргагүй болж, ар шилээ маажиж, хэлэх ярих үггүй болж, хэнхдэг цээжээ балбаж, хургаж орох бороо шиг, хуйларч хийсэх салхи шиг хоромхон зуур алга болжээ.

	Боролдой өвгөн, Богд хурмастын өмнө буцалтгүй хэлэлцэж, буруу зөвөө ялгаж, хан хурмасттай тэмцэж халшралгүй хэлэлцэж, хамаг зөвөө олж, бор хонио өсгөж, бум түм болгон Болзоотын толгойг бүрхүүлж, хун хонио өсгөж, хороонд багтахгүй болгож, хумхын тоос шиг олшруулж, айл дундаа ахмад, ажил дундаа манлай, буян ихтэй Боролдой өвгөн алдартай болоод амар сайхандаа жаргаж гэнэ.


ДАЛАНТАЙ ӨВГӨН

	Далантай өвгөн далан улаан үхэртэй, далиу ухаа бухтай юм гэнэ. Нэг өдөр Далантай өвгөн далан улаан үхрээ услаад зогсож байж гэнэ. Тэгсэн чинь арван салаа толгойтой атгаалжин хар мангас ирээд:

	— За, Далантай өвгөн чи, Далан улаан үхэртээ хайртай юу? Далиу ухаа бухдаа хайртай юу? Далан давхар харвиндаа хайртай юу? гэж асуужээ.

	Далантай өвгөн:

	— Би, далан улаан үхэртээ ч хайртай. Далиу ухаа бухдаа ч хайртай. Далан давхар харвинг минь ид дээ. Гагцхүү далан давхар харвинг минь, Донтийн тонгоргоос өөр юу ч даадаггүй юм шүү дээ. 

	Өнөөх мангас Донтийнд очоод 

	— Донти гуай, Донти гуай тонгоргоо өгөөч гэж хэлэв. Донти, миний тонгоргийг Бинти гуайн билүүгээр билүүдэхээс нааш юу ч даадаггүй юм шүү дээ гэж хэлжээ. Мангас, Бинти гуай, билүүгээ өгөөч гэж гуйв. Бинти, миний билүүг Ханти гуайн хасаг тэрэгнээс өөр юу ч даадаггүй юм шүү дээ гэжээ. Мангас, Ханти гуай, Ханти гуай, хасаг тэргээ өгөөч гэж хэлэв. Ханти, миний хасаг тэргийг Данти гуайн том цагаан азарганаас ондоо чирч чадах юм үгүй гэж хэлэв. Мангас, Данти гуай, Данти гуай, том дагаан азаргаа өгөөч гэж хэлэв. Данти, миний том цагаан азаргыг Унти гуайн урт цагаан уургаас өөр барьдаг юм үгүй гэв. Мангас, Унти гуай, Унти гуай урт цагаан уургаа өгөөч гэж хэлэв. Унти, миний урт цагаан уурга гадаад далайн цаад захад бий гэв. Мангас, тэр уургыг яаж авдаг билээ гэжээ. Унти, миний уургыг авахдаа, хүзүүндээ том чулуу, зүүгээд, далайг гаталж авдаг юм гэжээ. Мангас тэр ёсоор авах гэж яваад далай дотор живж үхжээ. Эдгээр таван юмны эзэд нь Далантай өвгөний ах дүү нар тул хамтаар дайснаа дарсан нь тэр гэнэ.

	 


НАСАН ТЭНЭГ ТАЙЖ, ОЮУН ЦЭЦЭН ХАТАН

	Эрт урьд цагт Насан тэнэг тайж, Оюун цэцэн хатан гэж эр, эм хоёр байжээ. Энэ хоёр нэгэн гэрт хамтран нийлээд хорин жил болж гэнэ. Энэ завсар Насан тэнэг тайж, эхнэр Оюун цэцэн хатны аав, ээж, ах дүү нараар орж үзээгүй юм гэнэ. Ерөөсөө айл аймгийн хүнтэй ч уулздаггүй, айлын айлдаа ч ордоггүй, ажил ч хийдэггүй, хөрөнгө ядуу, ганцхан цагаан морьтой ийм хүн гэнэ. Нэг өдөр Насан тэнэг тайж Оюун цэцэн хатандаа 

	— Би танай аав, ээжид очъё. Чи бэлэг бэлтгэж өгөх хэрэгтэй гэжээ. 

	Эхнэр Оюун цэцэн хатан баярлаж, хадаг, чихэр, архи, бяслаг бэлтгэж өгчээ. Насан тэнэг тайж цагаан морио эхнэрээрээ эмээллүүлэн унаад хадам аав, ээждээ очихоор явж байтал тэр орны их хааны дэргэд бараалхаж байдаг хар, цагаан хоёр түшмэл олон албатаа дагуулан явж байгаад Насан тэнэг тайжтай хээр уулзаад мэнд амраа мэдэлцээд, 

	— Тайж гуай хаа хүрэхээр явж байна вэ? гэж хоёр түшмэд асуусанд Насан тэнэг тайж, 

	— Хадамчилж явна. Өтөлсөн хойно яршигтай юм байна гэж хэлж гэнэ. Хааны хар, цагаан хоёр түшмэл, яршиг болоод байдаг хатнаа мөрийд тавивал зохино гэж Насан тэнэг тайжид хэлжээ. Тайж зөвшөөрч, юу юу мөрий тавихыг ярилцаж гэнэ. Хоёр түшмэлийн хэлсэн нь: 

	— Бид хоёр дэлхий дээгүүр дэгдэн явдаг туулайг харваад, харвасан сумыг газарт буухын өмнө тэр туулайг өвчөөд, олон иргэдээ хооллуулъя, та Оюун цэцэн хатнаа өгөх үү гэжээ. 

	— Хэрэв та хоёр хэлснээрээ чадахгүй бол яах вэ гэсэнд хар, цагаан хоёр түшмэл, 

	— Бид хоёроос бусдыг та авах хэрэгтэй гэжээ. Тэгэхээр болоод гурвуулаа туулай эрээд явсан чинь, нэг туулай олж, тэр туулайг дэгдэхийн хамт хоёр түшмэл харваж, харвасан сумыг газарт буухын хооронд тэр туулайг өвчөөд олон иргэдээ хооллож чаджээ. 

	Насан тэнэг тайж, эхнэр Оюун цэцэн хатнаа алдсан тул аав ээжид нь очихыг больё. Та хоёр авах өдрөө очих хэрэгтэй гэж хэлээд авч явсан зүйлээ хоёр түшмэлтэй хуваан идэж, ууж аваад, маргааш өглөө эрт очиж мөрийгөө авах хэрэгтэй гэж хоёр түшмэлд хэлээд гэртээ очиж явтал, Оюун цэцэн хатан нь манай тайж гуай архи их уусан юм байгаа даа найгаж ганхаж явна гэж зам тосон очиж тайжийгаа буулгаж автал Насан тэнэг тайж нь чамайг мөрийд алдав гэж хэлжээ. 

	— Та намайг хэнд юун мөрийд алдав гэж асуусанд, тайж нь хааны дэргэд бараалхаж байдаг хар, цагаан хоёр түшмэлийг дэлхий дээгүүр дэгдэн явдаг туулайг харвахад харвасан сумыг газарт буухын өмнө тэр туулайг өвчөөд иргэнээ гэхээр нь чамайг мөрийд тавьчихсан чинь алдчихав. Тийм түргэн амжих юм гэж хэн санах вэ. Маргааш өглөө ирж чамайг аваачих болсон шүү. Чи хогийг минь арилгаад хоолыг минь хийж өгөөд явах хэрэгтэй гэж хэлэв. 

	Оюун цэцэн хатан тайждаа уурлаж, 

	— Чи ганц цагаан морио мөрийд тавиагүй байж намайг тавихыг чинь бодвол би чиний мориноос дор хүн байна уу? Би чиний мөрийд очихгүй, чи гэрт минь хүргэж өгөх хэрэгтэй гэж загнав.

	 


НОМЫН БАЯСГАЛАН, ЭРДЭНИЙН БАЯСГАЛАН

	Эрт урьд нэг цагт Түлээт уулын энгэр дээр түлээчин эр эм хоёр амьдран суудаг байжээ. Түлээчин өвгөн ургахын улаан нарнаар түлээнд яваад, унтахын шар нарнаар буцаж ирнэ. Олсон түлээгээ өөртөө хэрэглээд, илүү гарсныг нь зарж үрж амьдарна. Ингэж амьдарч байтал удалгүй эхнэр нь бие шалтгаантай болж, сар нь гүйцэж нэг хүү төрүүлжээ. 

	Эцэг нь хүүдээ Номын Баясгалан гэж нэр өгчээ. Тэр хоёр нэг хүүтэй болчхоод, урьдын адил, түлээгээрээ амьдарсаар байтал бас их ч удсангүй эхнэр нь дахин бие шалтгаантай болж, сар нь гүйцээд дахин нэг хүү төрүүлжээ.

	Ээж нь энэ хүүдээ Эрдэнийн Баясгалан гэж нэр өгчээ. Эр эм хоёр, хоёр хүүтэй болоод сайн сайхан амьдрах болжээ. Хоёр хүү нь том болоод хоёул ургахын улаан нарнаас, унтахын шар нар хүртэл түлээнд явдаг болжээ. Нэг өдөр хоёр хүү нь ургахын улаан наранд түлээндээ яваад, унтахын шар наранд юу ч үгүй, хоосон буцаж иржээ. Тэгэхлээр нь аав нь «Та хоёр ургахын улаан наранд яваад, унтахын шар наранд их л түлээтэй ирдэг сэн, өнөөдөр яагаад хоосон ирэв?» гэж асуув. 

	Номын Баясгалан, Эрдэнийн Баясгалан хоёр, бид хоёр өглөө түлээнд очиход л нэг монцгор улаан мод дайралдсан хөдлөөд л байх юм тэгсэн мөртөө автахгүй юм. Хөдлөөд л байх юм, автахгүй юм, бүхэл өдрөө авах гэж оролдсоор байгаад чадалгүй ирлээ гэв. 

	«За тэгвэл маргааш аавтайгаа хамт очоод авчихна» гэж аав нь хэлжээ. Маргааш өглөө нь аав нь нэг суран татлага аваад хоёр хүүтэйгээ хамт явжээ. Монцгор улаан модыг татлагаар оосорлоод гурвуулаа татсан нь төдхөн мултраад ирлээ.

	Модны цаана харанхуй нүх харагдаж байна гэнэ. Аав нь Номын Баясгаланг «Энэ нүх рүү хар! Юу харагдаж байна?» гэжээ. Номын Баясгалан хараад «Юу ч харагдахгүй байна» гэжээ. «Номын Баясгалан, тэгэлгүй дээ. За Эрдэнийн Баясгалан хар» гэж. Эрдэнийн Баясгалан хараад, «Нэг хайрцагтай юм байна» гэжээ. Аав нь «За ороод аваад ир» гэжээ. Ороод аваад ирсэн нь төмөр хайрцагтай юм байна гэнэ. Төмөр хайрцаг дотор мөнгөн хайрцаг, мөнгөн хайрцаг дотор алтан хайрцаг байна гэнэ. Алтан хайрцаг дотроос нь ногоон толгойтой, цагаан тахиа гарчээ. Аав нь «үүнийг эрдэнийн ногоон толгойтой, цагаан тахиа гэдэг юм» гэж хэлээд буцаагаад хайрцаглачихжээ. Аав нь тахиагаа аваад гэртээ ирж хоёр хүү нь түлээгээ түүгээд үлджээ. Ингээд хуучин хэвээрээ амьдарсаар байжээ. Хэдэн жилийн дараа ээжийнх нь бие муудаад нас баржээ. Эжийгээ мондгор улаан мод байсан тэр хонхорт оршуулжээ. Ээжийнх нь үхсэнээс хойш нэлээд удаад эцэг нь бас нэг эхнэр авчээ. Тэр хойд эхийнх нь дэрийн лам гэж бас нэг лам байдаг байжээ. Ингээд нэлээд хэдэн жил амьдарсны дараа эцгийн нь бие муудсаар нас барах болжээ. Нас барахын урьд талд хоёр хүүгээ дуудаж авчраад захиа захижээ. 

	«За, аав нь тэсэхгүй, одоо удахгүй үхнэ. Аавыгаа үхэхээр ээжийгээ оршуулсан газар оршуулаарай. Гурван өдөр, гурван шөнө найр хурим хийгээд эрдэнийн ногоон толгойтой цагаан тахиагаа идээрэй. Идэхдээ хойд авдрын дээрээ тавиад гурав мөргөөрэй, тэгэхээр гурав донгодоод үхнэ. Тархийг нь идсэн хүн хаан болдог юм. Голт зүрхийг нь идсэн хүн төрийн дөрвөн түшмэлийн нэг болдог юм. Эрдэнийн Баясгалан тархийг нь идээрэй. Номын Баясгалан голт зүрхийг нь идээрэй. Тэгээд баруун хойд зүгт яваарай. Олон хар гэр дайралдана. Түүнд бүү ороорой. Ганц цагаан гэр дайралдана. Түүнд ороорой. Хүний хэргийг бүтээвэл өөрийн хэрэг бүтнэ» гэж хэлжээ. 

	Тэгээд аав нь нас баржээ. Аавыгаа ээжийгээ оршуулсан газарт оршуулжээ. Хойд эхтэйгээ хамт бас хэдэн жил амьдарсаар л байжээ. Хойд эх нь нэг өдөр Номын Баясгалангаас:

	— Аав чинь та хоёрт юу орхисон бэ? гэж асууж, 

	— Эрдэнийн ногоон толгойтой, цагаан тахиа орхисон гэжээ.

	Хойд эх нь дэрнийхээ ламд:

	— Энэ хоёрт эцэг нь эрдэнийн ногоон толгойтой цагаан тахиа орхисон гэнэ. Түүнийг яаж идэх вэ? гэж асууж: Дэрнийх нь лам:

	— Чи өвдчих, тэгэхлээр би чамд, эрдэнийн ногоон толгойтой цагаан тахиа идвэл эдгэнэ гэж аврал буулгая гэжээ. 

	Хэд хоносны дараа хойд эх нь орь дуу тавин өвджээ. Өвдөөд олон хоног болжээ. Хойд эх нь нэг өдөр Эрдэнийн Баясгаланг дуудаж ирүүлээд, «Ээж нь одоо үхэх нь байна. Намайг эрдэнийн ногоон толгойтой цагаан тахиа идвэл эдгэнэ гэж аврал буулаа. Та хоёрт бий гэж Номын Баясгалан хэлсэн, ээждээ тахиагаа өгөөч» гэж гуйжээ.

	Эрдэнийн Баясгалан «Өгөхөд ч яах вэ өгч болно. Түүнийг идэхэд гурван өдөр, гурван шөнө их найр хурим хийх ёстой юм. Түүнийг хийж чадахгүй учраас бид хоёр идэж чадахгүй байгаа юм» гэжээ. Хойд эх нь «Найр хуримыг нь бид нар хийлгэе» гэв. Эрдэнийн Баясгалан идэхийг зөвшөөрөв. Хойд эх, Дэрийн лам хоёр, гурван өдөр, гурван шөнө их найр хурим хийлгээд, гүйцэхийг шахаж байв. Эрдэнийн Баясгалан найр тарахын үед Номын Баясгалангийн хамт өөрийн муу гэртээ ороод эрдэнийн ногоон толгойтой, цагаан тахиагаа хойд авдар дээрээ тавиад гурав мөргөсөн нь тахиа нь гурав донгодоод үхэж гэнэ ээ. Тэгэхлээр нь Эрдэнийн Баясгалан өөрөө тархийг нь идээд, ахдаа голт зүрхийг нь идүүлээд баруун хойд зүгийг чиглэн явжээ. Хэдэн өдөр явж их ядарчээ. Нэлээд яваад нэг гүвээ давсан нь нэг олон хар гэр байна гэнэ. Нэлээд зүүгээр нь гармаар чигтэй явж байж гэнэ. Гэтэл ах нь энэ айлуудаар оръё гэж гуйжээ. Дүү нь олон хар гэрт бүү ороорой гэж аав захисан, орохгүй гэжээ. Ах нь орно гэж нэг салах юм гэнэ. Буцаад л дүү дээрээ ирсээр яваад арай чамай тэр айлуудаас өнгөрчээ. Цаашаа явсаар нэг өглөө ганц цагаан гэрийн гадаа очжээ. Нохой хорь гэсэн гэрээс нэг авгай гарч ирснээ хүүе, яадаг билээ гэж хэлээд буцаад орчихжээ. Их удалгүй буцаж гарч ирээд нохойгоо хориод хоёр хүүг үнсээд оруулжээ. Орсон гэрийнх нь хойд талд хоёр олбог, хоёр ширээн дээр хоёр пялтай идээ, хоёр данхтай цай байна гэнэ. Авгай орж ирээд 

	— Хоёр хүүхэд минь олбого дээр суу! гэж байна гэнэ. Цай идээ идэж уугаад нэлээд амраад байтал авгай, 

	— Би нэг ч үр хүүхэдгүй ганц бие хүн, мэргэдээс үрийн буян гуйвал, нар ургах зүгээс хоёр хүү ирж үр чинь болно гэсэн. Хүлээсээр удлаа. Одоо бодвол та хоёрыг болов уу гэж горьдож байна. Миний хүү болох уу? гэж асуув. Хоёр хүү дуугүй байв. Гадаа гарч хоёулаа ярилцаад хүү нь болохоор шийджээ. Авгайд хүү нь болохоо хэлж, эх үрийн барилдлага тогтоон ёсолжээ. Нэг өдөр ээж нь Эрдэнийн Баясгаландаа 

	— Одоо ах чинь эрийн цээнд хүрч эхнэр авах цаг болжээ гэж ярилцаад, царай зүс сайтай нэг хүүхнийг гуйхаар шийджээ. Тэр хүүхнийг гуйсанд эцэг, эх нь морин толгойн чинээ молор эрдэнэ, хүний толгойн чинээ хүрэл эрдэнэ, алтан мөнгөн хоёр ембүү ийм дөрвөн зүйлийн юм өгөөд ав гэжээ. Ээж хүү хоёр энэ дөрвөн зүйлийг яаж олох билээ гэж ярилцаад хойд зүгт алс хол байдаг нэг мэргэн зурхайчаас асуухаар шийджээ. Энэ зүйлийг асуухаар Эрдэнийн Баясгалан явах болжээ. Явахад нь эх нь: «За хүү минь, юу юу авч явах вэ?» гэж асуужээ. Хүү нь: «Нэг аяга будаа, нэг төмөр нүдүүр авъя, өөр юм хэрэггүй» гэжээ.

	Эрдэнийн Баясгаланг явж байхад замд нь нэг баахан шоргоолж бие биеэ барьж идэж байгаа дайралджээ. Тэгэхээр аяга будаагаа асгаад өгсөн чинь шоргоолж нэг нэг будаа зуугаад явцгаачхаж гэнэ. Цаашаа явж байсан нь нэг могой хэдэн гахайг идэх гэж дуудаж байна гэнэ. Тэгэхээр нь төмөр нүдүүрээрээ дохисон нь гахайнууд цаашаа яваад өгчээ.

	Гэтэл могой «Хүн гуай, хүн гуай, нааш ир гэж дуудаж байна» гэнэ. Яваад очсон нь “юун хүн аль орж явна вэ?” гэж асууж гэнэ. 

	— Би Эрдэнийн Баясгалан гэдэг байна. Мэргэн зурхайчид очиж юм асуух гэж явна гэжээ. За тэгтэл би урьд нь энд тэндгүй гулав шулав яваад л эрүүл энх байдаг юм сан. Гэтэл энд ингэж хэвтсээр 6 жил боллоо энэ юуных вэ? гэж асуугаад ирэх үгүй юу? гэж гуйжээ. Хүү. «За тэгье» гээд цаашаа явжээ. Нэлээн явж байтал нэг хувхай мод «Хүн гуай, хүн гуай, нааш ир, нааш ир!» гэж дуудаж байна гэнэ. Очсон нь: Та юун хүн хаачиж явна вэ? гэж асуужээ. Би Эрдэнийн Баясгалан гэдэг байна. Мэргэн зурхайчид очиж юм асуух гэж явна гэжээ. За тэгвэл, би урьд нь янз бүрийн навч нахиа ургуулж, өнгийн шувуу донгодуулсан их сайхан мод байлаа. Гэтэл ингэж хувхайрсаар 9 жил боллоо. Энэ юуных вэ? гэж асуугаад ирнэ үү гэж гуйжээ. Эрдэнийн Баясгалан, за тэгье гээд цаашаа явжээ. 

	Цаашаа явж байгаад нэг далайн дэргэдүүр өнгөрч байтал, нэг загас, «Хүн гуай, хүн гуай, нааш ир» гэж дууджээ. Хүрээд очсон нь нэг нурууг нь өт хорхой идчихсэн загас, Юун хүн хаачиж явна вэ? гэж асуужээ. Би Эрдэнийн Баясгалан гэдэг байна. Мэргэн зурхайчаас юм асуухаар явж байна гэжээ. За тэгвэл, би урьд нь эрүүл саруул загас байлаа. Энэ далайн зах дээр хэвтсээр арван хоёр жил боллоо. Энэ юуных вэ? гэж асуугаад ирэх үгүй юу? гэж гуйжээ. Эрдэнийн Баясгалан, за тэгье гээд цаашаа явжээ.

	Нэг оройхон сүмийн дэргэдүүр явж байтал нэг лам дуудаж байна гэнэ. Хүрээд очсон, юун хүн, хаачиж явна вэ? гэж асуужээ. Би Эрдэнийн Баясгалан гэдэг байна. Мэргэн зурхайчаас юм асуухаар явж байна гэсэн нь: За тэгвэл манай энэ сүмд олон амьтан үймсэн, худалдаа наймаа ихтэй, хурал ном сайтай байдаг сан. Одоо юу ч үгүй болсоор 15 жил боллоо. Энэ юуных вэ гэж асуугаад ирэхгүй юу гэж гуйжээ. Эрдэнийн Баясгалан, за, тэгье гээд цаашаа явжээ. 

	Явсаар байгаад мэргэн зурхайчийнд хүрчээ. Мэргэн зурхайчид бараалхах гэсэнд улсууд: Өнөө орохгүй, маргааш орно гэж хэлжээ. Мэргэн зурхайчаас нэг хүн дөрвөн юм асууна, дөрвөөс илүү юм асуудаггүй юм гэнэ. Эрдэнийн Баясгалан өөрөө дөрвөн юм асууна. Замаас захисан асуулт дөрөв. Алиныг нь асуух бил ээ? гэж бодож байтал «Хүний хэрэг бүтвэл, өөрийн хэрэг бүтнэ» гэсэн аавынх нь гэрээс санагдаад хүний захисан асуудлыг асуухаар шийджээ. Мэргэн зурхайчид ороод: 

	— За би гэрээсээ гараад явж байтал нэг могой тохиолдлоо. Эрүүл, саруул, энэ тэр бээр гулав шулав хийгээд явдаг байсан юм сан, энд хэвтээд 6 жил боллоо. Тэр юуных вэ? гэж асуулгасан гээд мод, загас, ламын асуулгасан зүйлүүдийг асуужээ. Мэргэн зурхайч: 

	— За, нар гарахын үед тэр могойны толгойн сүүдэр хүрэх газарт нэг мөнгөн ембүү байна. Түүнийг ухаад авбал зүгээр. Модны сүүдэр хүрэх газарт нэг алтан ембүү байна. Түүнийг ухаад авбал зүгээр. Загасны толгойн сүүдэр хүрэх газарт хүний толгойн чинээ хүрэл эрдэнэ байна. Түүнийг ухаад авбал зүгээр болно. Сүмийн ганжрын сүүдэр хүрэх газарт морин толгойн чинээ молор эрдэнэ байна. Түүнийг ухаад авбал зүгээр гэжээ. 

	Эрдэнийн Баясгалан буцаад өнөөх сүмдээ иржээ.

	— За юу гэж байна гэж лам асуужээ. 

	— Ганжрын сүүдэр хүрэх газар морин толгойн чинээ молор эрдэнэ байна. Түүнийг ухаад авбал зүгээр гэж байна гэжээ. 

	— Асууж ирснээрээ чи өөрөө ухаад ав гэжээ. 

	Ухаад авсан нь улс амьтан шуугиад, хурал ном эхэлж гэнэ. 

	Цаашаа яваад загас, мод, могойнд ирээд тус тусын шалтгааныг хэлсэн нь цөмөөрөө үг зүйлсийг асууж ирснээр нь Эрдэнийн Баясгаланд өгчээ. Эрдэнийн Баясгалан явсан хэргээ бүтээгээд гэртээ иржээ. Сүй тавьсан айлдаа очоод алтан, мөнгөн ембүү, хүний толгойн чинээ хүрэл эрдэнэ, морин толгойн чинээ молор эрдэнээ өгчээ. Гэтэл тэр сүй тавьсан хүүхний эцэг эх нь пүү будаа, пүү элс хоёрыг холиод түүнийг ялгачхаад ав гэжээ. 

	Эрдэнийн Баясгалан нэг эсгий дээр хэдэн будаа нэг эсгий дээр хэдэн элс ялгаж тавьчхаад ер нь үүнийг хэдийд ялгаж гүйцнэ дээ гэж бодож сууж байснаа унтчихжээ. Сэрсэн нь өнөөх бие биеэ барьж идэж байсан шоргоолжнууд будааг нь нэг, элсийг нь нэг ялгачихсан байжээ.

	— За ялгачихлаа гээд очсон чинь

	— За тэгвэл энэ хойд хоёр уулыг нүхэлчхээд ав гэж гэнэ. Эрдэнийн Баясгалан тэр уулын хоёр талд нь нэг нэг тэмдэг тавьчхаад би энэ уулыг хэдийд нүхэлж гүйцнэ дээ гэж бодоод сууж байснаа унтчихжээ. Нэг сэрсэн нь өнөөх могойд идэгдэх гэж байсан гахайнууд ирээд ухчихжээ. 

	— За одоо авч болох уу? гэсэн нь. Ав даа! гэж байна гэнэ.

	Эрдэнийн Баясгалан, ээж хоёр нь ахыгаа гэрлүүлжээ. Тэр бэргэнд нь бас нэг дэрийн лам байдаг байжээ. Номын Баясгалан нэг өдөр эхнэртээ, би эрдэнийн ногоон толгойтой, цагаан тахианы голт зүрх идсэн хүн байгаа юм. Тэгэхлээр төрийн дөрвөн түшмэлийн нэг болох ёстой гэж ярьжээ. Эхнэр нь түүний нь дэрнийхээ ламдаа хэлжээ. Тэгэхлээр дэрнийх нь лам:

	— Энэ баруун нуурын уснаас уухаар тэр эрдэнийн ногоон толгойтой цагаан тахианы голт зүрхийг бөөлжих ёстой юм. Би тэр уснаас саванд хийж авчраад тавьчихъя. Чи дэрийн лам чамайг уу гэсэн рашаан. Чи хүрт гэж хэлээрэй. Хүртээд, идсэн голт зүрхээ бөөлжинө. Тэгэхлээр нь чи аваад идчихээрэй гэжээ. 

	Номын Баясгалангийн эхнэр нэг өдөр, энэ дэрийн лам чамайг уугаарай гэж тавьсан рашаан гээд өнөөх савтай усаа өгчээ. Номын Баясгалан түүний нь уучхаж, уугаад эрдэнийн ногоон толгойтой цагаан тахианыхаа голт зүрхийг бөөлжчихжээ. Тэгэхээр нь эхнэр нь аваад идчихжээ. 

	Түүнээс хойш Номын Баясгалан донгио солиотой болжээ. Хэд хоногоор үүгээр түүгээр хэсээд явдаг болжээ. Эхнэр нь солиотой юм гээд салчихжээ. 

	Номын Баясгалан нэг өдөр хөдөөгүүр дэмий тэнэж яваад, нэг хар цэцэг байхыг нь үнэртсэн нь хар халзан илжиг болчхож гэнэ. Бас нэг шар цэцэг байна гэнэ. Нэгийг үнэртсэн нь зүгээр болчхож гэнэ. Тэгсэн нь улсууд Номын Баясгалангийн эхнэрийн хуримд очно гээд л явцгаах юм гэнэ. Тэгэхлээр нь хар цэцэг, шар цэцэг хоёроосоо нэг нэгийг аваад л улсын хойноос дагаад явж гэнэ. Гэтэл эхнэр нь өөр хүний эхнэр болж хурим хийж байна гэнэ. Ёслолын эцэст шинэ бэр найрын бүх хүмүүстэй хөөргөөр мэндлэх ёстой гэнэ. Мэндлээд л байна гэнэ. Мэндлээд л байна гэнэ. Номын Баясгалан хамгийн доод талд суусан юм байж. Явсаар байгаад Номын Баясгалан дээр иржээ. Тэгэхээр нь хөөргийг нь аваад, оронд нь хар цэцгээ үнэртүүлчхэж. Тэгсэн нь дороо л хар халзан илжиг болоод тонгочиж гэнэ Хуримын олон сандралдан гайхаж, хүүхний хадмууд «Номын Баясгалан эхнэрээ ав, Номын Баясгалан эхнэрээ ав» гэцгээж байна гэнэ.

	Номын Баясгалан эхнэрээ (хар халзан илжиг) аваад, ногтолж уначхаад, гэр лүүгээ явж гэнэ. Замдаа өнөөх нуурын уснаас усалж гэнэ. Тэгсэн чинь эрдэнийн ногоон толгойтой цагаан тахианыхаа голт зүрхээр бөөлжчихөж гэнэ. Бөөлжихлөөр нь: Номын Баясгалан аваад идчихэж. Номын Баясгалан энх эрүүл болж гэнэ. Илжгээ унасаар гэртээ ирж. Гэрийнхээ үүдэнд илжгээ уячхаад, орохдоо ч нэг гуяд, гарахдаа ч нэг гуяд гэсэн бичиг наагаад гэртээ оржээ. Эх, дүү хоёр нь аргалд яваад ирж явсан нь гэрийнх нь үүдэнд нэг илжиг уяатай байна гэнэ. Ойртож ирээд Эрдэнийн Баясгалан энэ чинь манай ахын авгай байна шүү дээ гэж байна гэнэ. Эх нь их гайхаж гэнэ. Орохдоо ч нэг гуяд, гарахдаа ч нэг гуяд гэж байна гээд Эрдэнийн Баясгалан нэг гуядаад орж гэнэ. Манай бэр юм бол байг даа хөөрхий гэж өрөвдөөд эх нь гуядсангүй гэнэ. Гэртээ орсон нь Номын Баясгалан нь өөрөө хэрхэн илжиг болсон, бас дахин хүн болсон, эхнэрээ илжиг болгосон зэргээ цөмийг ярьжээ.

	Дараа нь эхнэрээ дахин хүн болгоод, буцаж суугаад урьдын адил айх аюулгүй, алдах гарзгүй амар сайхан сууж байжээ. Тэгсэн нэг өдөр хааныхаас элч иржээ. Алс зүүн хойд зүгт орших нэг хаан төрийн хаан ширээ тэгшгүй болоод уджээ. Шинжээч нараас асуувал нар ургах зүгээс ирсэн хоёр хүүтэй нэг хүн байна. Тэр хоёр хүүгийн багыг нь хаан ширээнд суулгавал ёстой урт удаан суух хаан мөн байна гэж шинжилжээ. Тэр ёсоор тэр хүүг залахаар элч ирсэн юм байжээ. Тэр залсан ёсоор нь Эрдэнийн Баясгалан хаан сууж Номын Баясгалан төрийн дөрвөн түшмэлийн нэг нь болоод амар сайхандаа жаргажээ.

	 


СҮҮЛЭН ХҮҮ

	Эрт урьд цагт эмгэн өвгөн хоёр амьдран сууж байжээ. Эмгэн нэг өдөр ямаагаа хариулж яваад тургиж орхижээ. Гэтэл нэг ямааны сүүлийг тас тургичихсан байв. Эмгэн үүнийгээ өвгөндөө хэлэлгүй нуугаад сүүлээ гэрийнхээ цавагт хийгээд орхижээ. Түүнээс хойш олон хоног өнгөрчээ. Нэг өдөр эмгэн сүүгээ юүлээд, тогоогоо хусах зуураа

	— Иш чааваас: Хусам идэх хүүтэй болоосой гэж хэлсэнд

	— Би яагаа вэ? гээд сүүл шиг бяцхан хүү ороод иржээ. Эмгэн тэр хүүд хусмаа өгөөд хүүтэй боллоо гэж их баярлан, орой өвгөнөө ирэхээр баяр хөөр болон хэрхэн яаж хүүтэй болсон тухайгаа ярьжээ. Өвгөн бас баярлан хүүгээ үнсжээ. Ингээд хүүдээ Сүүлэн хүү гэж нэр өгөөд, гурвуулаа амьдран суудаг болов. 

	Сүүлэн хүү том болж, малаа хариулж чаддаг болов. Хүү нэг орой малаа хотлуулж байтал, хоёр танихгүй хүн хүрч ирээд, Сүүлэн хүүг гурвуулаа энэ шөнө хааныхаас юм хулгай хийе гэхэд хүү зөвшөөрөн малаа хотлуулчхаад хамт явжээ. 

	Шөнө орой болж, амьтан хүн унтаад, нам гүм болохоор хоёр хулгайч Сүүлэн хүүг, чи яваад хааны үхэр дотроос хүрэн шарыг нь бариад ир гэв. Хүү:

	— За гээд явжээ.

	Хааны үхэрт ороод том хүрэн шарыг нь авах уу, жижиг хүрэн шарыг нь авах уу? гээд хашхирч орхисон чинь хааныхан, үхэрт хулгай орлоо, наана уу, цаана уу, буу шийдэм, нохой шувуу болж гэнэ. 

	Энэ үеэр Сүүлэнхүү нэг үхрийн чихэнд ороод нуугдав. Чимээ анир намдахаар Сүүлэн хүү том хүрэн шарыг нь хөтлөөд явжээ. Шараа алах гэтэл тэр гуравт сүх байсангүй.

	Сүүлэн хүүг чи явж сүх олж ир гэжээ. Сүүлэн хүү явж хааны түлээнд ороод:

	— Том сүхийг нь авах уу, жижиг сүхийг нь авах уу? гээд хашхирсан чинь, хааныхан түлээнд хулгай орлоо, наана уу, цаана уу, буу шийдэм, нохой шувуу болжээ. Энэ дарвианаар Сүүлэн хүү холтсон дотор ороод нуугджээ. Чимээ анир намдахаар нь том сүхийг нь аваад явжээ. Гурвуулаа шараа алаад хуваах болов.

	— За Сүүлэнхүү, чи юуг нь авах вэ? гэж нөгөө хоёр нь асуухаар Сүүлэн хүү:

	— Би гүзээ, сүүл хоёрыг нь авъя гэж хэлээд, түүнийгээ аваад яваад өгчээ. 

	Сүүлэн хүү тэр хоёр хулгайчийн буцах замыг отож очоод, гүзээгээ үлээж хийлчхээд сүүлнийхээ хялгасаар амыг нь уячхаад:

	— Чи хэн хэнтэй цуг хулгай хийв, хурдан хэл, хэлэхгүй юу, чи, аа тийм үү. Яасан задарсан тархи вэ? гэж худал дүрэмдэн ясан сүүлээр нь үлээсэн гүзээгээ пад пад ороолгож байжээ.

	Түүнийг хоёр хулгайч сонсоод 

	— За, Сүүлэн хүү хааныханд баригдчихаж, аягүй бол бид хоёрыг барьж магадгүй гэж айгаад, тэр хоёр авсан хамаг махаа хаа, гуяар нь ийш тийш нь хаяж цацаад сэм яваад өгчээ. 

	Тэр хоёрыг явсан хойгуур Сүүлэн хүү, бүх махыг нь цуглуулж аваад, бүхэл үхрийн махтай гэртээ харжээ. 

	Сүрхий Сүүлэн хүүгийн чимээгээр хаан нэг өдөр түүнийг үзэхээр гэрт нь иржээ. Сүүлэн хүү хааныг тосож, морийг уянгаа мориных нь хамрыг сэт татжээ. Үүдээ өргөж оруулангаа малгайных нь отго жинсийг авч, олбог дэвсэж өгөнгөө гутлынх нь улыг ханзлаад авчихжээ. 

	Хаан тэднийд цай хоол, ууж идээд явах болж, тэгэхээр нь хүү:

	— Та хаан хүн байтлаа юунд улгүй гутал, отгогүй малгай, сэтэрхий хамартай морь эдэлж явдаг юм бэ? гэж асуухаар нь хаан Сүүлэн хүүд чадагдсандаа шаралхаж:

	— Сүүлэн хүү чи, тийм айхавтар юм бол миний хатны эрдэнийн алтан бөгжийг өнөө шөнө аваад орхи гэжээ. Сүүлэн хүү: «за, тэгье» гэжээ. 

	Хаан гэр лүүгээ яваад өгч, харуй бүрий болохын үеэр Сүүлэн хүү хааныд очоод тоононых нь цамхагт нуугдаж суугаад, хараад байж. Орой болж хатан унтахдаа эрдэнийн алтан бөгжөө амандаа үмхээд унтлаа. Өмнүүр нь хаан өөрөө хэвтлээ. Хоймортоо хоёр лам, баруун талдаа хоёр сайн зарцаа, хатныхаа хөлд аягач, шивэгчин хоёроо унтуулаад, хоёр хатавчаа зэс гуулин хошуутай хоёр шулмаараа сахиулаад, гадаа үүдэндээ Хасар Басар хоёр нохойгоо уяж, түүний цаахна талд нь хайрдаг, хаздаг хоёр буураа уяад эд бүгдийг сонор соргог байхыг чандлан захиад орхижээ. Сүүлэн хүү эд бүгдийг мэдсэнийхээ дараа, шөнө дундын эхэнд, шүлэг нойрны үеэр хааны хоттой хонинд орж, нэг хээлтэй эм хонь алж аваад, хоёр хормой хужир хормойлоод хааны өргөөний үүдэнд очив. Хайрдаг хаздаг хоёр буурт нь хоёр хормой хужир шорвогоо тавьж өгчээ. Хасар Басар хоёр нохойд нь хониныхоо махыг цээж бөгсөөр нь хувааж өгөөд, өргөөнд нь оржээ. Зэс гуулин хошуутай шуламд нь уушги, зүрхийг нь нэг нэгээр нь өгсөнд үг дуугүй аваад, дув дуугүй байж гэнэ ээ.

	Хоёр зарцынх нь өвөрт алсан хониныхоо чацга баасыг нь хийж, аягач шивэгчин хоёрынх нь өвөрт дутуу улаан хургыг нь өвөртлүүлжээ. Хоёр ламын толгойг сэмжээр нь ороогоод, хааны өөрийнх нь өвөрт хоёр бөөрийг нь хийчихжээ. Хамгийн сүүлд хатны аманд цөсийг нь хийнгээ хагалчихжээ. Хатанд цөс амтлагдахын хамт

	— Аах түй, паах пөөх гээд л огилтдоо эрдэнийн алтан бөгжөө гаргачихаар нь Сүүлэн хүү бөгжийг нь аваад гэр дээр нь гараад, тоононых нь цамхагт нуугдан суув. Хатан

	— Хаан гуай, хаан гуай! Сүүлэн хүү алтан бөгж аваад явчихлаа гэв. 

	Хаан сэрээд босох гэтэл 2 тал руу нь хүйтэн юм унахаар нь үзсэн хоёр бөөр нь байв гэнэ. Хаан:

	— Миний хоёр бөөр сугарчхаж, би босож болохгүй байна гэв.

	Хатан хоёр ламыг сэрээсэнд хоёр лам:

	— Байзнаарай, байзнаарай. Банзал цамц толгойд орооцолдчихоод босож болохгүй байна гэжээ. Хатан хоёр зарцаа босоорой гэсэн чинь:

	— Хүүе, чи юу, би юу, би биш, чи чацга алдчихаж

	— Би биш, чи чацга алдчихаж гэж хэрэлдээд байжээ.

	Хатан 

	— Алтан бөгж яадаг билээ. Аягачин шивэгчин та хоёр бушуулаарай гэсэн чинь:

	— Чиний хүү юу, миний хүү юу гэж маргасаар хурдан хөдөлж өгсөнгүй. 

	Хатан:

	— Зэс гуулин хошуутай хоёр шулмаа хурдан бушуу яваад, алтан бөгж олоод ир гэсэн чинь:

	— Чи зүрх идсэн, би уушги идсэн. Чи яв!

	— Үгүй, чи яв гэж хэрэлдээд хөдөлсөнгүй. 

	Хатан ихэд тэвдэн:

	— Алтан бөгж... Хасар Басар хоёр нохой туу туу гэхэд:

	— Би цээж идсэн, чи бөгс идсэнээрээ яв.

	— Үгүй, чи, цээж их махтай байдаг. Чи яв.

	— Сүүлтэй ууц идсэнээрээ чи яв гэж хар хур хэрэлдээд явж өгсөнгүй.

	Хатан:

	— Хайрдаг хаздаг хоёр буур минь яваарай, Сүүлэн хүү бөгж аваад явчихлаа гэхэд:

	— Чи гадаад хормойгоор хужир идсэнээрээ яв. Би дотоод хормой шороо идсэн юм чинь яаж явдаг юм.

	— Үгүй чи яв гэлцээд аль нь ч явсангүй. 

	Хатан хий бухимдан, аль ч үгүй ангайж хоцрох энэ завшаанаар Сүүлэн хүү гэртээ харьж, ид шидтэй эрдэнийн алтан бөгжийг аав ээж хоёртоо аваачиж өгөөд амар сайхан жаргажээ.

	 


УХААНТАЙ ХҮҮГИЙН ҮЛГЭР

	Эрт урьд цагт эмгэн өвгөн хоёр аж төрөн суудаг байж гэнэ. Долоон сайн хүүхэдтэй, зургаан улаан үнээтэй юм санжээ. Өвгөн эмгэн хоёр насан өндөр болсон учир долоон хүүгээ долоон тийшээ явж амь зуу гэж хэлж гэнэ. Тэгээд зургаан хүүдээ зургаан улаан үнээгээ өгөөд хамгийн бага хүүдээ мод хагалдаг сүхээ өгөөд, 

	— Миний хүү ой модонд очиж амиа тэжээ гэж хэлж гэнэ. 

	Тэгээд хүү, ойд явж байтал, хоёр талын зэрэгцээ модон дээр хоёр хон хэрээ суугаад нэг нь нөгөөгөөсөө ингэж асууж байна гэнэ.

	— Энэ хүүхэд юу хийж яваа юм бол? гэсэнд, 

	— Энэ хүү яван явсаар цагаан санаат ноёны хүү болох юм байна билээ гэж нөгөө нь хэлжээ. 

	Тэгээд тэр шувууны үгийг сайн дуулж аваад цааш явж байтал оосор бүчгүй орд цагаан өргөө байна гэнэ. Ороод очсон чинь өвгөн эмгэн хоёр сууж байжээ. Өвгөн хүүгээс:

	— Нүүртээ галтай, нүдэндээ цогтой, зориг золбоотой жаахан эр хэт нутаг хаа вэ? Хэрэг зориг хэнд вэ? гэж асуусанд, 

	— Хэт нутаг барууны баруун тивд, хэрэг зориг энд дээ. Бид ах дүү долуул байгаад аав ээж минь нас өндөр болсон учир бид амь зуулга эрж яваа гэж хэлж гэнэ.

	— За тэгвэл хүү минь, манай хүү болоорой гэжээ. 

	Хүү ийнхүү цагаан санаат ноёны хүү болжээ. Гэтэл тэр нутагт их хар санаатай хаан байжээ. Хар санаат хаан арван сайн хүүтэй юм гэнэ. Цагаан санаат ноён арван сайхан охинтой юм санжээ. Хар санаат хаан нэг өдөр “Цагаан санаат ноён нэг сайн хүүтэй боллоо. Тэр хүүг үгүй хийхгүй бол эцэстээ хаан төр булаацалдах хүү” гэж боджээ. Тэгээд хар санаат хаан нэг өдөр

	— Чи өнөө шөнө манай хатныг мана гэж хүүд зарлиг буулгажээ. Гэтэл тэр хатныг манасан хүн шөнө болгон үхдэг юм санжээ. Тэр хүү гэртээ ирж ноён аавдаа:

	— Энэ хаан намайг өнөө шөнө хатнаа мана гэж зарлиг буулгав гэж хэлжээ. Ноён аав нь ганц хүүгээсээ салах цаг болж гээд уйлж гасалж гэнэ. Хүү шөнө хааны хатны байдаг өргөөнд орж гэнэ. Тэр өргөөнд хоёр сандал байдаг байжээ. Орж ирсэн хүн заавал сандал дээр суух ёстой ажээ. Гэвч хүү хажууд нь суужээ. Хаалганы хоёр хатавчаар хүрэл зэс хоёр хошуу орж ирж гэнэ. Тэр хоёр хошуу хатны гэдэс рүү хатгаж орхисонд хатан орилж чарлаж гэнэ. Тэгээд сандал дээгүүр юм эрээд хүүгийн дэргэд иртэл хүү, тэр хүрэл зэс хоёр хошууг сүхээрээ цавчин унагааж гэнэ. Маргааш өглөө хүүг амьд байхыг эзэн хаан мэдээд

	— Чи өнөө шөнө таван өнгийн торго мана гэж хэлжээ. Тэр, торго манасан хүн гэртээ эргэж ирдэггүй юм санжээ. Хүү гэртээ ирж ноён аавдаа хэлбээс ноён аав нь мөн уйлж гасалж гэнэ.

	— Би тэр торгыг нь манаад ирье гээд хүү сүхээ аваад явжээ. Таван өнгийн солонго татдаг газрын цаад талд гараад хүү сууж гэнэ. Гэтэл хүзүүнээс нь таван өнгийн торго уясан хоёр нохой ноцолдоод ирж гэнэ. Хоёр нохойг сүхээрээ цавчиж унагаагаад өглөө нь эзэн хааны үүдэнд очиж, 

	— Та намайг таван өнгийн торго мана гэсэн биш тайган халтрын хоол болгох гэсэн байна гээд эзэн хааны босгонд хоёр нохойн толгойг хаяв гэнэ. Эзэн хаан “энэ үхдэггүй яасан сүрхий хүүхэд вэ?” гэж хорсоод 

	— Чи таван өнгийн торго олж ир гэж дахин зарлиг болов. 

	Хүү ноён аавдаа хэлээд явжээ.

	Тэр хүү явсаар байгаад жиргэх шувууны чимээгүй газар очив. Гэтэл зам дээр нэгэн Хангарди шувуу хавханд орсонтой тааралдав. Хавхнаас нь гаргаж тавьсанд

	— Би чамд нэг тус болно гэж хэлээд явжээ. 

	Цааш явж байтал оосор бүчгүй орд цагаан өргөө байж гэнэ. Хүрээд очсон чинь ногоон торгот хатан нохой хорьж өгч гэнэ. Цагаан торгот хатан юм оёод сууж байж гэнэ.

	— Нүүртээ галтай, нүдэндээ цогтой, зориг золбоотой жаахан эр хэт нутаг хаа вэ, хэрэг зориг хэнд вэ? Хэний хүү хэн гэгч вэ? гэж тэд асуусанд 

	— Бид ах дүү долуул байгаад аав ээж хоёр минь нас өндөр болсон. Тэгээд би амь зуулга хайж явсаар цагаан санаат ноёны хүү болов. Гэтэл манай тэр нутгийн хар санаат хаан намайг таван өнгийн торго олж ир гэлээ. Түүнийг эрж явна гэсэнд тэр хоёр

	— Бид хоёр бол дээд, доод хоёр тивийн хоёр шуламс байсан. Хүн хорлодог хүрэл зэс хоёр хошууг чи авсан. Ийм болохоор бид хоёр чиний эхнэр болно гэж хэлэв. Хүү:

	— За яах вэ, та хоёр тэгж байгаа бол тэгье гээд ногоон торгот хатнаар зүүн гарын дагина, цагаан торгот хатнаар баруун гарын дагина болгож аваад цагаан заанд ачаагаа ачаад эргэж ирж явахыг хар санаат хаан мэдээд энэ чинь үхдэггүй ясан сүрхий хүү вэ? гэж бүр ч хорон санаж, 

	— Одоо чи араатны хаанаас есөн эрдэнийн зандан ширээ авч ир гэжээ. 

	Хүү ноён аавдаа хэлээд, аян замд гарч явсаар араатны хааны ордонд ирээд чонын суудал дээр сууж байтал бар, арслан, баавгай, чоно гээд бүх араатан хааныд ирж энэ юун хүн бэ? гэсэнд, 

	— Ах дүү долуул байгаад аав ээж нас өндөр болсон. Тэгээд би цагаан санаат ноёны хүү болсон юм. Гэтэл хар санаат хаан намайг есөн эрдэнийн зандан ширээ авч ир гэж зарлиг болгов. Түүнийг олохоор явж байна гэж хэлэв.

	— За яах вэ тэгвэл, тэр ширээг аваад яв гэж баавгай ширээ зааж өгч гэнэ. Тэгээд хүү яаж авч явъя гэж байтал хангарди нисэн ирж

	— Чи миний нуруун дээр суугаад яв гэж хэлээд ширээг шүүрэн авч нуруун дээрээ гаргаад энэ ширээн дээр суу гэв. Тэгээд тэр хүү хангарди хөлөглөн хар санаат хааны гадаа ирээд, авчрахыг би авчирлаа, өргөж оруулахыг өөрсдөө мэд гээд эзэн хааны гадна буулгасанд эзэн хааны арван мянган залуу өргөөд даасангүй гэнэ. 

	Эзэн хаан дахин зарлиг буулгаж, 

	— Чи утааны хар морь унаад, хурмастын хаанд захиа хүргээд ир гэсэнд хүү, 

	— За, гэжээ. 

	Тэгээд гэртээ ирж хоёр хатандаа би одоо яасан ч давахгүй нь гэж гэнэ. Гэтэл тэр хоёр хатан

	— Чи энэ алтан хайрцгийг аваад яв. Зуун тэмээ харгана дээр зуун дөрвөлж хоргол асгаад дээр нь чамайг гаргаад доороос чинь гал өгнө тэгэхлээр нь чи “би гэртээ харьсан байх болтугай” гээд алтан хайрцгийн тагийг нээгээрэй гэв. Тэгээд тэр хүүд алтан хайрцгаа өгөөд явуулж гэнэ. 

	Хар санаат хаан зуун тэмээ харгана дээр зуун дөрвөлж хоргол асгаад түүн дээрээ хүүг гаргаад доороос нь гал түлж гэнэ. Галын дөл бие өөд халуу оргиод ирэх үед “би гэртээ харьсан байх болтугай” гээд алтан хайрцгийн тагийг нээсэн чинь нэг мэдэхэд гэрийнхээ гадна хэвтэж байж гэнэ. Тэгээд тэр хүүд таван өнгийн торгоор хоёр хатан нь дээл оёж өгөөд эрхэм дээд хаан таныг хурмастын хаан урьж байна гэсэн урилгыг эзэн хаанд өгөөд явуулжээ. Эзэн хаан тэр урилгыг үзээд энэ муу хүү хүрээд ирсэн юм чинь би хүрэлгүй яах вэ гээд өөрөө зуун тэмээн харгана дээр зуун дөрвөлж хоргол асгуулаад доороос нь гал түлүүлээд хар санаат хаан шатаж үхэж гэнэ. 

	Энэ үеэс эхлэн уулын чинээ харыг туулайн чинээ цагаан дийлнэ гэдэг ардын цэцэн үг үүсэн гарсан гэнэ билээ.

	
ЦЭЦЭН БЭР

	Эрт урьд цагт нэг хаан байжээ. Тэр хаан ганцхан хүүтэй юм гэнэ. Хааны нас сүүдэр өндөр болсон юм байжээ. Хаан ширээгээ үе залгамжлах ганц хүүдээ өгье гэтэл тэр хүү хаан ширээ эзлээд төр улсыг захирах байтугай айлын айлд ороод мэнд мэдэж чаддаггүй тийм тэнэг юм байжээ. Ийм хүнд, үе залгамжлах ёстой гээд төрийн хэргийг шилжүүлж болохгүй гэж бодоод, бүх түшмэдээ цуглуулж, “би нас өндөр болж хааны албыг дийлэхгүй болов. Та нар хааны албыг хэндээ өгөхийг ярилцах хэрэгтэй” гэж зарлиг болсонд бүх түшмэд ярилцаад “хүн хөлөө шивэртэй гэж тайраад хаях биш, тэнэг гэж хүүгээ голж болохгүй, танай хүүг хаан ширээнд суулгая. Харин хааны ажилд тус нэмэр өгч чадахаар эхнэр авч өгвөл зохино. Хань эхнэр муу бол төрийн хэргийг явуулж чадахгүй” гэж түшмэд нь санал болгожээ.

	Хаан та, олон хүний явах замын бэлчирт дэлхий дээр байгаа бүх амьтан, хэл бичиг, ургамал, нар сар, однуудыг хүртэл зуруулж тэр зүйлүүдэд бүх иргэдээ мөргүүл. Уран ухаантай хүн үүгээр ялгарна гэж түшмэд нь санал тавьжээ. 

	Хаан зөвшөөрч аль сайн зурагч, будагч, сийлбэрчийг цуглуулж түүнийг хийлгэжээ. Түүнийгээ олон хүний явдаг нэг даваанд маань болгож тавиад хажууд нь нэг суварга бариад тэр суварган дотор хоёр бичээч түшмэлийг гурав хоногийн хоол хүнстэй суулгаж, энэ маанид мөргөсөн хүмүүсийн үгийг нэгийг ч орхихгүй бичиж авах хэрэгтэй гэж сануулжээ. Хаан, албат иргэддээ зарлиг гаргажээ. «Та нарын үйл, нүглийг арилгахын төлөө, сайн сайхныг хүсэж маани бий болгов. Та нар нэг ч хүн дутахгүй гурав хоногийн дотор мөргөж дуусах хэрэгтэй. Мөргөхгүй албатыг хатуу цээрлүүлнэ гэж зарлиг гаргасанд албат иргэд дуугүй дагаж гурав хоногийн дотор мөргөжээ. Ум Маани Бад Ми Хум гэдэг таван үгээс өөр юм хэлэх хүн олдсонгүй. Хоёр түшмэд энэ үгсийг бичихийг бэлтгэж байтал хойд зүгээс хүмүүс ирж явах шиг болохоор нь түүнийг өнгөрөөх гэж хүлээн сууж байв. Мухар тарлан бухад овоохойгоо ачсан, ная шахам насны бололтой өвгөн, түүнийгээ хөтөлсөн, арван долоо найм хэрийн болов уу гэмээр нэг охинтойгоо ирж явжээ. Нөгөө маани нь тоохгүй явах гэж байсныг өвгөн хараад охиндоо, бухаа буулга энэ маанид мөргө гэхэд охин маани тийш хараад, 

	— За, аав аа, мөргөсний хэрэггүй. Явъя гэжээ. Өвгөн охиндоо уурлаж 

	— Үхэх шахсан амьтан би үйл нүглээ бодъё. Чи юунд саатуулав гэхэд, 

	— Аав аа! 

	Дутуу юманд мөргөвөл

	Дутуу буян

	Гүйцэд юманд мөргөвөл

	Гүйцэд буян болно

	Энэ маанид чинь

	Санан санан зуравч

	Саран нар хоёрыг зууван зуржээ

	Бодон зуравч

	Бодон гахай хоёрыг сүүлгүй зуржээ

	Араатан жигүүртний зүгээс туулай дутуу

	Аръяавалын зүгээс Хум дутуу юм байна

	Ийм дутуу юманд мөргөсний хэрэг алга гэхэд өвгөн мөргөсөнгүй явлаа. 

	Охины хэлсэн үгийг сайн тэмдэглэж аваад хонхор ховил дагаж явсаар хаандаа ирж бичсэн юмаа үзүүлжээ. Хаан үзээд; энэ элдвийн юм хэлж байсан охин хаа байна? гэж асуужээ. Урд голын захад овоохойгоо бариад буусан байна гэв. 

	Хаан морио бариулж аваад «Тэр хүүхнийг юманд явахыг харж байх хэрэгтэй» гэж харуулсанд, охин аргал түүхээр явлаа гэж хэлсэнд, хаан охиныг байхгүйд өвгөн дээр очив.

	— За өвгөн чи маргааш өглөө намайг ирэхэд тарлан бухаа саагаад элгэн тараг бүрээд тавих хэрэгтэй. Хэрэв бүрээгүй байвал чамайг шийтгэнэ гэж хэлээд буцжээ. 

	Өвгөн сандарч үхэхээс өөр замгүй гэж уйлж байтал охин ирж, аав аа та юунд уйлав? Ямар учир шалтгаан тохиолдов гэж асуусанд аав нь хэлэв.

	— Намайг хаан, бухаа саагаад, элгэн тараг бүрээд тавь гэлээ. Хэрэв тавиагүй байвал намайг шийтгэнэ гэнэ ээ. Би эр үхэр саагаад элгэн тараг бүрж хаанд өгөх ёсгүй байх, үхэх цаг нь болжээ. Үхлээрээ үхэж болдоггүй заавал цаазад өртөж үхэх гэж байх уу гэхэд охин: аав аа, та битгий зов, хүн ална гэдэг тийм амархан байдаг юм биш. Ийм амархан зүйлд ч үхэхгүй шүү гээд тоохгүй байна гэнэ. 

	Өвгөн сандарсаар зовж өглөө болгов. Охин эрт босож цай чанаж аавдаа өгөөд өгөр бууц авчирч овоохойны баруун талд асгаж, ширдэг тавьж аавыгаа хэвтүүлээд, хоёр гадас шааж дээс татан хөл цээрлэжээ. Хаан ирж тараг идэх бололтой, гадаа буусанд охин гараад манайд хүн орж болохгүй шүү. Манай аав нярайлсан, нялх биетэй байна гэжээ. 

	— Эр хүн төрж байхыг үзэх гэж үү? гэж хаан асуув гэнэ. 

	— Тийм ээ, Эзэн хаан та 

	Эр үхрийн сүүгээр 

	Элгэн тараг бүрж 

	Идэж явж хэзээ үзэв? 

	Энэ хоёрт зөрүү байна уу?
гэхэд, хаан ямар ч үг дуугүй буцжээ. Охин аргалдаа явж гэнэ. 

	Тэр хооронд хаан өвгөн дээр дахин ирж, өвгөн чи үнсээр чөдөр мушгиад тавь. Би өглөө ирж морио чөдөрлөнө. Хэрэв чамайг үнсээр чөдөр хийгээгүй байвал шийтгэнэ гээд явжээ. Өвгөн бас л уйлан унжин сууж байтал охин аргалаасаа ирж, аав аа, та бас юунд уйлав гэхэд, өвгөн хэлэв. Хаан ирсэн. Үнсээр чөдөр хийж тавь гэнэ. Хийгээгүй байвал намайг маргааш шийтгэнэ гэнэ ээ гэжээ. Аав аа, та уйлах хэрэггүй. Хамгийн амархан зүйл юунд санаагаа зовоодог юм гээд тоосонгүй. 

	Маргааш өглөө болж охин аавдаа цай чанаад, явж өвсөөр чөдөр мушгиад иржээ. Хааныг гэрээсээ гармагц өвсөө шатаагаад орхисон чинь үнсэн чөдөр болж гэнэ. Хаанд үзүүлсэнд, хаан ямар ч үг дуугарсангүй буцжээ. Охин аргалдаа явжээ. 

	Энэ завсар хаан өвгөн дээр ирж, өвгөн чи маргааш намайг ирэхэд ганц охиноо гадаа ч битгий байлгаарай, гэрт ч битгий байлгаарай. Гэрт буюу гадаа хоёрын аль нэгэнд байвал чамайг шийтгэнэ гэжээ. Өвгөн бас л сандарч байтал охин аргалаас ирж аав аа, хаан юу гэж байна гэж асуухад, охиныгоо маргааш өглөө гадаа ч байлгаж болохгүй, гэрт ч байлгаж болохгүй. Хэрэв гадаа буюу гэрт аль нэгэнд байлгавал ална шийтгэнэ гэжээ. Яах гэсэн хаан юм бол доо. 

	— Өөрөө л олж чадвал хэлснээр нь л байя л даа гэж охин нь тайван ярьж байж гэнэ. Маргааш өглөө нь босоод харсан чинь хаан хамаг түшмэдээ дагуулаад ирж явна гэнэ. Өвгөн тэднийг хараад өнөөдүүл чинь ирж явна. Одоо охин минь яадаг билээ гээд л бачимдан сандарч байж гэнэ. Хааныг ойртож ирэхийн үед охин нь гэнэтхэн алга болчхож гэнэ. Өвгөн хайгаад ч олсонгүй. Хаан ирээд хамаг түшмэдтэйгээ эрээд, эрээд олсонгүй. Бүр арга нь барагдаад: Би олж чадахгүй нь. Гэрт ч байхгүй. Гадаа ч байхгүй. Газарт мөргүй, тэнгэрт бараагүй, хаана байдаг хүн бэ? Өөрөө гараад ирээч гэж гэнэ. 

	Охин хана туурга хоёрын завсраас гарч ирж гэнэ. Хүн санахгүй газар орчихжээ гэж хэлээд хаан буцжээ. Охин нь аргалдаа явжээ. 

	Хаан өвгөнийд ирээд, чи манайд оч тэгэхдээ хоёр толгойтой морь унаад, өдөр шөнийн заагт, өнөө маргааш хоёрын дунд очоорой. Харин замтай газраар явж болохгүй. Эдний аль нэгийг биелүүлэхгүй бол шийтгэнэ шүү гээд буцжээ. 

	Өвгөн би заавал алуулах учиртай болжээ. Аль бүрийг охин минь хамгаалах вэ гэж гомдож суутал, охин аргалаас ирж, аав аа! Хаан юү гэж байна гэж асуужээ. Намайг өөрийнхөө ордонд оч гэлээ. Тэгэхдээ хоёр толгойтой морь унаад өдөр шөнийн заагт, өнөө маргаашийн дунд, замтай газраар явахгүй очих гэнэ дээ гэжээ. 

	Охин нь за, та яваад унагалахыг шахсан гүү хэний ч адуунаас хамаагүй бариад ир гэсэнд, аав нь явж хааны сүргээс нэг цагаан гүү барьж иржээ. Орой болж охин цагаан гүүгээ эмээллээд аавдаа хэлжээ. 

	— За, аав аа, хэдийд гарав гэх байх, манай тэнд нар жаргаж байлаа. Танай энд үүр цайж байна гээрэй. Ямар янзын газраар явж ирэв гэвэл хоёр замын хоорондох, өвсийг дагаж ирлээ гээрэй. Хоёр толгойтой морь унаж ирэв үү гэх байх, тэглээ гээрэй. Гарч үзвэл хоёр болсон байна. Та сайн давхиж очоорой, хэвтэж болохгүйгээр уяарай гэж зааж өгөөд аавыгаа явуулжээ. 

	Өвгөн хааныдаа очжээ. Охины зааснаар, хаан ч асууж, өвгөн ч хариулжээ. Чи хоёр толгойтой морь унаж ирэв үү? гэхэд нь тэгсэн, та гарч болгоох болов уу гэсэнд хаан гарч харвал эхийн толгой урд талдаа, унаганы толгой хойд талаараа үзэгдэж байжээ. Хаан үүнийг үзээд албат нартаа задарсан өвгөнийг барьж ав гэжээ. Өвгөнийг бариулаад чамд энэ ухааныг хэн хэлж өгдөг вэ? Чи санаж олдог уу? гэхэд, би санаж явсан түүхгүй, миний охин зааж өгдөг гэжээ. 

	Хаан, чи тэр ганц охиноо миний ганц хүүд өгөх хэрэгтэй, тэгвэл чамайг одоо тавья. Чи авчирч өг гэжээ. Өвгөн тэгье, миний охины заяа маш өндөр болов гэж баярлан овоохойдоо ирэв. За, миний охин, хир багатай дээлээ өмсөх хэрэгтэй. Хааны хүүд өгөх болов. Миний охин өндөр заяатай байна. Чамайг дагуулж ирэх хэрэгтэй гэсэн. Хоёулаа явъя гэхэд охин, 

	— Аав та очиж хаанд хэл. Та бид хоёрын ёс биш, ердийн хууль, ертөнцийн жамыг хэн ч зөрчиж чадахгүй гэж намайг хэлж байна гэж хэлээд ир гэхэд өвгөн явж хаанд айлтгажээ. 

	— Манай охин, ертөнцийн ёс, ердийн хуулийг зөрчиж чадахгүй гэж байна гэж хэлэхэд, хаан, өвгөн аав та хар даа гэжээ. Үнэн үг, хүү тал ямар ч байсан очих хэрэгтэй. Хүүхэн талын хэн ч байсан очсон хойно дагуулж явуулах ёстой юм. Миний буруу гээд хүү, албат иргэдээсээ дагуулан очжээ. 

	Өвгөн охиноо хааныд өгч, бэр болгожээ. Хааны тэнэг хүү энэ охинтой сууснаас хойш хаан хатан хоёрт өдөрт идээний дээж барьдаг, өглөө дээшлүүлж, орой нойрсуулдаг ийм сайхан ажилтай, ухаантай бэртэй болжээ. Ийм ухаантай хүнтэй суугаад миний хүү аль хэр ухаан суугаа бол гэж хүүгийн ухааныг сорихоор хаан аав нь хүүгээ дагуулаад анд явахдаа, миний хүү аавынхаа урд ороод морины сүүл хөдөлгөөд яв гэхэд нь буун харайж морины сүүлийг мушгиад байж гэнэ.

	Аав нь загнаж гэнэ. Бас цааш явж байгаад нэгэн гөрөөс алж түүнийгээ ажиллаж байгаад, миний хүү гал түлээд аавынхаа модон тогоог тулах хэрэгтэй гэж хаан, хүүдээ хэлсэнд, хүү гал түлж, бүдүүн мод унагаж бөгсийг тайрч ухаж байж гэнэ. Хаан хүүгээсээ миний хүү юү хийж байна? гэсэнд би модон тогоо ухаж байна гэж гэнэ. Үүнийг модон тогоо гэдэг юм уу гэж хүүгээ зодож гэнэ. 

	Цааш хаан, хүү хоёр явж бас нэг гөрөөсийг алж түүнийгээ ажиллаж байснаа хаан, хүүдээ, миний хүү гал түлээд мах шараад, аавынхаа хар олбогийг дэвс гэв. Хүү нь гал түлээд, шор хийж мах шараад, хар юм байхгүй тул хоёр эмээлийн тохмыг аваад дөрвөлжин болгоод дэвсжээ. Аав нь чи хар олбог хаана дэвсэв гэхэд хүү, тэнд тохмоо тавьсан гэж хэлжээ. Аав нь барьж авч зодож гэнэ хоёулаа цувралдан явж иржээ. 

	Хүү гэртээ ирж манай аав намайг алахыг шахав. Хүн мэдэхгүй юм хэлээд байх юм гэжээ. Авгай нь учир байдлыг сонсоод, аавын зөв, таны буруу байна. Хэн ч санаж болох зүйл байжээ. Дараа явахдаа сайн заалгаж яваарай гэж захижээ. 

	Миний хүү хаан ширээнд суугаад аль хэрийн ухаан суугаа бол гэж сорьж үзэхээр хүүгээ дагуулан хоёулаа анд явжээ. Хээр гараад аав нь хүүдээ, миний хүү аавынхаа урд ороод морины сүүл хөдөлгөөд бай гэжээ.

	Эхнэрээрээ заалгасан тул аавынхаа урд ороод шогшоод байж гэнэ. 

	Нэг гөрөөс алж, аав нь хүүдээ, миний хүү гал түлж аавынхаа модон тогоог тулах хэрэгтэй гэжээ. Хүү гал түлээд, модон шор хийж махнаас нь хагсраагаад тавьжээ. Аав нь идээд цааш явж бас нэг гөрөөс алж, миний хүү гал түлээд махнаасаа шараад аавынхаа хар олбогийг дэвсээд тавь гэжээ. Хүү гал түлээд, махнаас нь шараад, бараан газар болох учир дөрвөлжин газрын хөрсийг аваад шороог гаргаад сууж байна гэнэ. Аав нь идэж ууж, шороон дээр суугаад, 

	— Миний хүү үүний урьд ийм юм мэдэхгүй байсан, одоо мэдэж байна. Хатан чинь зааж өгөв үү? Өөрөө санаж олов уу? гэхэд, хүү нь би өөрөө санаж олсон, аав аа, хаан ширээнд суухаар ухаан сэргэсэн гэжээ. Аав нь үнэмшихгүй, 

	— За миний хүү энэ хэртэй байгаа нь овоо доо аав нь ан хийнэ. Миний хүү харих хэрэгтэй. Төөрөв дөө гэж гэрээ сайн зааж өгөөд явуулсан чинь буцах замдаа хүү төөрч гэрээсээ өнгөрч сүйд болж явтал адуу дайралдаж, адуу дагаж адуун сүрэг дээр очиж хоноод адуучин та нараас нэг чинь яв. Миний морийг авчирч адуунд тавь гэж тушааж ухаан зарж нэг албаттайгаа явжээ. Замын зуур адуучин албатаа миний урд ороод яваад бай гэхээр, албат нь гэрийн зүг түрүүлээд явж гэнэ. Түүнийг дагаж ирсэнд авгай нь баярлаж, манай нөхөр хаан болж чадах нь гэжээ. Гэтэл хаан эцэг анд явсаар байгаад төөрч, ирж чадахыг болиод өөр гүрний хил давж баригджээ. Тэр гүрэндээ өөрийн үнэн учрыг хэчнээн гаргавч хэрэгсэхгүй гурван жил хар гарт хэвтэж тэсэшгүй болж үхэх нь гэнэ. Тэр гүрний эзэд ч алах болоод байна гэнэ. Тэр хар гэрт байгаа хаан, барьж авсан гүрний эзнээс гуйжээ. Би ар гэртээ нэг захиа бичье. Та бүхэн зөвшөөрөх үү гэхэд эзэн нь захидлыг чинь үзээд болох нөхцөлтэй бол явуулъя. Нөхцөлгүй бол захидлыг чинь явуулах байтугай чамайг бүр түргэнд чинь оруулна гэжээ. Хаанд цаас бэлтгэж өгч, хаан захидал бичжээ. Тэр захидлыг бичихдээ:

	 

	“Та нар сайн байна уу? 

	Би сайн байна. Би харийн нэг гүрэнд ирсэн 

	Жаргалтай байна. 

	Би очиж чадахгүй учир нь 

	Цэнхэр торгон хөнжлөөр хучлага хийсэн

	Ногоон торгон хөнжлөөр дэвсгэр хийсэн

	Өдөр шөнөд хоёр улаан жинтүүгээр дэр хийсэн

	Найман давхар шилэн байшинд

	Найман аягач үйлчилж байна

	Энэ учраас 

	Энэ газар идээшлийг олсон

	Нас барж, яс тавина

	Та нар миний нэг адил жаргахыг хүсвэл

	Ирж болно, тэгэхдээ хэн түрүүнд ирсэн хүн

	Эвэртэй малаа түрүүнд нь

	Эвэргүй малаа сүүлд нь

	Аваад ирэх хэрэгтэй

	Эд хөрөнгө хэрэгтэй шүү

	Адууны дотор бий

	Хамуутай бор унага гүү хоёрыг

	Орхих биз

	Хамуугаа халдааж

	Нэр хугалах магадгүй

	Миний алт мөнгөн салаа

	Зандан модны нэгийг нь орхиод

	Нэгийг нь авчрахыг бодоорой

	Тахир бол орхих биз

	Харин миний дэрний дээд шүүгээнд байдаг

	Алтан хайчлуурыг заавал авчир” 

	 

	гэсэн захидлыг бичиж тэр гүрний эздэд илгээв.

	Эзэд нь уг захидлыг үзэж:

	 

	“Энэ хааныг алахыг түр түдгэлзэж

	Энэ захидлыг түргэн явуулж

	Олон мал, хүн ирэх нь

	Овоо алт мөнгө ч ирэх нь

	Түүнийг аваад дараагаар нь хааныг алъя” 

	 

	гэлцэн хоёр албатыг тушааж энэ захидлыг эзэнд нь аваачиж өгөөд хариуг нь аваад хамаг мал хөрөнгийг нь авчрах хэрэгтэй гээд явуулжээ.

	Хоёр хүн холын газар явж уг захидлыг тэнэг хаан хүүд өгчээ. Хаан хүү: 

	 

	Хамаг түшмэд

	Хатан ээж, зарц нартайгаа үзэж 

	Ханатлаа баярлаж

	Одоо хаан аавын хойноос нүүж аав шиг жаргаж, 

	Албат иргэдийг захирах

	Азтай завшаан болж байна

	Эвэртэй малаа нэг

	Эвэргүй малаа нэг болгож ялга

	Хоёр зандан модны нэгийг нь ав, 

	Хожим нэгийг нь авна

	Адуу авчирч хамуутай

	Бор гүү унага хоёрыг ялга

	 

	гэж санд мэнд тушаал буулгажээ. Хааны зарлиг, хамаг албат, мал сүрэг ялгаж байтал, хаан хүүгийн авгай, захидлыг үзэж учрыг мэдээгүй байсан тул хадам эжийгээсээ асуужээ. 

	— Манай гүрэн хаашаа явах болов? Сүрэг мал төрөл төрлөөрөө байж болдоггүй, эвэртэй эвэргүйгээрээ ялгаад байна гэнэ, ямар учир болов гэжээ. 

	— Хаан ааваас чинь захидал ирсэн шүү. Биднийг ир гэсэн байна билээ. Чи тэр захидлыг үзээгүй юү гэжээ. 

	— Үзээгүй гэжээ. Тэр захидал одоо хэнд, хаана байна гэж эрж сурч олоод хааны хатанд авчирч өгчээ.

	Цэцэн бэр түүнийг үзээд, хатан ээж болон хаан нөхөр хамаг түшмэд, албат нартаа хэлжээ.

	Энэ захидлын утга бол биднийг ирэхийг зүгээр хүссэн биш зүгээргүй хүссэн юм байна.

	Аавын хэлсэн нь:

	 

	Тэнгэр харж

	Дэлхий дэвсэж

	Хоёр гараа

	Ээлжлэн дэрлэж байдаг гэнэ

	Найман ханатай хар гэрт

	Найман хуягаар мануулж байдаг гэнэ

	Удахгүй

	Үхэх болж гэнэ ээ

	Та нарт би хэрэгтэй бол

	Ирнэ үү гэжээ. Ирэхдээ:

	Зэвсэгтэй цэргээ урдаа

	Зэвсэггүй цэргээ хойноо авч

	Очсон хоёр түшмэдийн нэгийг алж, 

	Нэгийг газарчлуулан дагуулаад сэтгэл буруу бол

	Замдаа алах хэрэгтэй гэжээ.

	Миний нөхөр, хатан ээж хоёрыг

	Орон нутагтаа орхи гэжээ.

	Хоцорсон албатыг захирах хэрэгтэй

	Өөр гүрэнд ирж тэнэгээ мэдэгдвэл шившиг болно гэжээ. 

	Харин ирэх цэргийг

	Намайг аваад ир гэсэн байна” 

	 

	гээд зарлиг гаргуулж цэрэг дайчлаад, зэвсэгтэй цэргээ өмнөө, зэвсэггүй цэргээ хойноо аваад, хоёр түшмэдийн нэгийг алаад, нэгээр нь газарчлуулаад, хаан аавын хоригдон байгаа газрыг шөнө дунд эзлэн аваад маргааш өглөөний улаан нарнаар хаан ааваа хар гэрээс гарган авч, тэр гүрний эздийг цаазлан, өөрийн нутагт ирж:

	 

	Харийн нэг гүрэнд хүчирхгээ мэдэгдэж

	Хаан ааваа үхлээс гаргаж, 

	Хамаг албат иргэддээ баяр сэтгэл төрүүлж

	Хамаг олноо жаргуулсан

	Харц өвгөний охин

	Цэцэн бэрийн үлгэр төгсөж

	Амар сайхан жаргав.

	
ЦЭЦЭН ХҮҮ

	Эрт урьд цагт долоон түмэн адуутай, Донгоо нэртэй хүү байжээ. Долоон түмэн адуугаа Должид нэртэй нуурт услаад явж байтал, хул морь унасан, хулсан уурга чирсэн, үнэгэн малгай өмссөн нэг хүн хүрч ирээд, амар мэндээ мэдэлцэв. Ирсэн тэр хүн адуу руу нь харж байснаа:

	— Долоон түмэн адуу гэсэн чинь, долоон түмэн даага шив дээ гэжээ.

	Донгоо хүү:

	— Долоон түмэн даага нь ч даага л даа. Должид нуурт услахад доор нь ширгээдэг юм даа гэжээ.

	— Нуур биш, шалбааг шив дээ гэж нөгөө хүний хэлэхэд, Донгоо хүү:

	— Шалбааг нь ч шалбааг л даа. Хангарди нисээд гаталдаггүй л шалбааг юм даа гэжээ.

	— Хангарди биш, болжмор биз дээ гэжээ.

	— Болжмор нь ч, болжмор л доо, гэр дээгүүр нисээд гарахдаа нар халхалдаг л юм даа гэжээ.

	— Гэр биш шашир биз дээ гэжээ.

	— Шашир нь ч шашир л даа, үүдэнд нь хуцсан нохойн дуу, хойморт нь суусан хүнд дуулддаггүй юм даа гэжээ.

	— Нохой биш гөлөг биз дээ гэж

	— Гөлөг нь ч, гөлөг л дөө. Тэмээ унасан хүний толгойг тас татах гээд л байдаг юм даа гэжээ.

	— Тэмээ биш, ботго биз дээ.

	— Ботго нь ч ботго л доо. Ботго ч болсон далан шуудай гурил тээгээд, Далтын даваагаар давдаг л юм даа.

	— Даваа биш, гүвээ биз дээ.

	— Гүвээ нь ч гүвээ л дээ. Урд явсан хүний малгай хойдох хүнийхээ толгой дээр унадаг л юм даа.

	— Малгай биш, тоорцог биз дээ гэжээ.

	— Тоорцог нь ч тоорцог л юм. Идэр есийн хүйтэнд дааруулдаггүй л юм даа.

	— Хүйтэн биш, жихүүн биз дээ гэжээ.

	— Жихүүн нь ч жихүүн л дээ... Хэлэлцэж байгаа хүний хэлний үзүүр хөлддөг юм даа.

	— Хэл биш, хэсэг мах биз дээ.

	— Хэсэг мах нь ч, хэсэг мах л даа. Хэнтэй ч хэлэлцсэн гартдаггүй л мах даа гэхэд, хул морь унасан, хусан уурга чирсэн, үнэгэн малгай өмссөн тэр хүн хэлэх үгээ олж ядаад, 

	— Яасан сүрхий хүү вэ? гэжээ.

	Тэгэхээр нь хүү:

	— Хошин үг хоолойд, хонх дамар ламд, цэцэн үг цээжинд, цэцэг навч ууланд гэж гартаагаад долоон түмэн адуу руугаа явжээ.

	
ӨВГӨН ЭМГЭН ХОЁР

	Эрт урьд цагт өвгөн эмгэн хоёр амьдран сууж байжээ. Эмгэн нь ажилтай, анхиатай, өвгөн нь залхуу, ховдог юм санжээ. Өвгөн хамгийн сүүлд үлдсэн таван хар ямаагаа өдрийн нэгээр алж идсээр байгаад дуусгаад ганцхан хөх үнээтэй үлджээ. Эмгэнийгээ усанд явсан эзгүй хойгуур нь өвгөн ганц үнээгээ алчхаад, ирэхэд нь махыг нь шарж идэж суужээ. Эмгэн үзээд ихэд уйлан, 

	— Чи бид хоёр нэг ч малгүй боллоо. Одоо амьдарч чадахаа болилоо гээд үнээнийхээ ганц дэлэнг аваад яваад өгчээ. Эмгэн явсаар байгаад, нэг элгэн улаан хаданд хүрч очжээ. Үнээнийхээ дэлэнг тэр хаданд наачхаад, ганц хөх үнээнээс минь илүү их сүү саалгаж байгаарай гэж гуйгаад л шувтраад байдаг болжээ. Удалгүй дэлэнд сүү ороод, урьдын адил сайхан амьдрах болжээ. 

	Нэг өдөр, муу өвгөн минь яаж амьдарч байгаа бол очиж нэг эргэе гэж бодоод, нэг хүүдий ааруул, нэг гүзээ тос аваад явжээ. Очоод гэрийнхээ цоорхойгоор шагайж харвал өвгөн үнсээ зуурч идээд сууж байв гэнэ. Эмгэн ааруул тос хоёроо тооноор нь шидэж өгчхөөд харагдалгүй алга болжээ. Өвгөн хэн ч өгснийг мэдэж чадалгүй хоцорчээ. 

	Хэд хоносны дараа эмгэн бас л нэг хүүдий ааруул ээзгий, нэг гүзээ тос аваад өвгөнөө эргэж иржээ. Өвгөн бас л үнсээ зуурч идэж байлаа. Эмгэн авч очсон ааруул ээзгий, тосоо тооноор нь шидчихээд, гүйгээд явжээ. Өвгөн түүнийг нь тосож авч идчихээд над хэн ийм юм өгдөг байна, мэдье гэж бодоод гүйгээд гарсан чинь эмгэн нь хойд гүвээний ар уруу шоволзоод далд орж байна гэнэ. Өвгөн хойноос нь мөрдөж явсаар байгаад, эмгэнийгээ олоод очжээ. Өвгөн эмгэнийгээ өнөөх дэлэнгээ хаданд наачхаад, сааж амьдарч байгааг нь мэдээд авчээ. 

	Нэг өдөр эмгэнийгээ усанд яваад ирэх хооронд нь дэлэнг нь хуу татаж аваад шараад идчихжээ. Эмгэн ирээд, дэлэнгээ идсэнийг мэдээд уйлж уйлж 

	— Чамтай ингэж суугаад амьдарч чадахгүй юм байна гээд ганцаараа амьдрахаар яваад өгчээ. Эмгэн явсаар байтал нэг хадан хавцлын ёроолд янзагалж байгаа шаргачин олж үзэв. Гэтсээр яваад, тэр зээрийг бариад авчээ. Шаргачнаа саагаад түүний сүүг ууж идээд амьдардаг болжээ. 

	Өвгөн эрсээр яваад, нэг өдөр эмгэнээ олоод иржээ. Эмгэн өвгөндөө:

	— Би зээр сааж амьдарч байгаа, энэ зээр хээрийн амьтан учир, чи биеэ үзүүлж, дуугаа сонсгож болохгүй шүү. Хэрвээ чамайг мэдвэл үргээд алга болно гэж захиад, шаргачнаа саахаар гарчээ. 

	Янзагаа тавьж ивлүүлээд зогсож байтал нь:

	— Эмгээн, тогооны бариул хаана байна гэж өвгөн гэрээс хашхирах дууг сонсоод, зээр нь үргээд алга болжээ. Эмгэн уйлж уйлж, одоо чи бид хоёр турж үхэхээс зайлахгүй. Тэртэй тэргүй турж үхнэ. Би тэнэж явж үхнэ гээд эмгэн яваад өгчээ. Өвгөн, энэ эмгэнийг дагаад байвал өлсөхгүй юм байна гэж боджээ. Эмгэн явсаар байтал нэг оосор бүчгүй ордон цагаан өргөө байна гэнэ. Ороод очсон чинь нэг ч хүн амьтан байхгүй, харин зөндөө мах шөл, идэх уух юм байна гэнэ. Эмгэн, энэ айлд ямар амьтан ирэх бол гэж бодоод л хүлээгээд байжээ. Шөнө дундын үеэр л нэг чоно тэргүүлэн олон амьтан орж иржээ.

	— Энэ өмхий самхай юуны үнэр вэ? Ол, мэд гэж баавгай чононд тушаажээ. Чоно үнэрлээд, эмгэнийг олж гаргажээ.

	— Би ганц бие ядуу эмгэн байна. Тэнэж явж үхье гэж бодоод явж байтал танайх дайралдлаа. Би тогоо шанагыг чинь барьж өгөөд, та нартай хамт амьдаръя. Намайг бүү идээч гэж гуйжээ.

	— Чи үнэхээр ганцаараа бол энд байж болно. Хоёулаа бол тас татаж иднэ шүү гэжээ. 

	Эмгэн тэдний тогоо шанагыг бариад, амьдран суудаг болжээ. Өвгөн эмгэнээ мөрдсөөр яваад, нэг өдөр олоод иржээ. 

	Өвгөндөө хоол унд өгөөд, эдгээр амьтад хоёул бол тас татан иднэ гэсэн, чи энд унтаж болохгүй. Өдөр ирээд, шөнө яваад бай гэжээ. Өвгөн нь:

	— За гэж зөвшөөрчээ. Өвгөнөө яв гэсээр байтал идэж уусаар байгаад орой болгочихжээ. 

	— Би ийм орой яаж явдаг юм бэ? Унтана гээд явж өгсөнгүй. Эмгэн аргаа бараад, өвгөнөө авдар барааны ард нуугаад, үүр цайж, гэрийн эзэн амьтдыг явтал гарч огт болохгүй гэж гуйж гуйж орхижээ. Шөнө амьтдыг унтаж байтал, өвгөн.

	— Эмгээн даараад байна, хучлага өгөөч гэж дуудав. Тэгэхээр амьтад биднийг алах дайсан ирж гэж бодоод өвгөнийг барьчихаж гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

